
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Нэгдүгээр бүлэг. ХҮҮХДИЙН ДОКТОР 

	Нарны хурц гэрэл, багачуудын хөгжөөнт инээдэм хүүхдийн докторыг нойрноос нь сэрээчхэв ээ. Түүний хувьд багачуудын энэхүү хөгжөөнт дуу ертөнцийн хамгийн тааламжтай дууны нь нэг болох учир өдөржин сонссон ч уйдах юун билээ. Хүүхдүүд гадаа наадан тоглоно. Энэ үед цаг ямагт дээшээ харван олгойдох усны мөнгөлөг цацрагийг харахад хашааны голд том гэгчийн халим хэвтэж байна уу гэмээр авч сахиул Антон гуай цэцгийн мандлаа усалж байгааг хүүхдийн доктор андахгүй.

	Хүүхдийн доктор ихэд ядарснаа сая мэдэв. Ойрдоо ажил ихтэй шөнө нь «Хөвүүдийн хэвийн өсөлтөд шударга зодооны үүрэг» гэдэг номоо бичиж, өдөр нь нэгдсэн эмнэлэгтээ ажиллаад, дараа нь зохиолдоо хэрэглэх баримт сэлтээ цуглуулахаар бүх хашаа хүрээ, цэцэрлэгт талбайгаар хэсэж, энэ тэр харанхуй хаалга үүдээр, тэр ч байтугай шатан доогуур ч шагайж үзнэ.

	Өнөөдөр эмнэлэг рүү явахгүй гэдэг ямар сайхан бэ? Тэгэхээр амрахаар барахгүй номынхоо долоодугаар бүлгийг ч дуусгаж болох нь байна. Өнөөдөр би хоёрхон дуудлагатай. Үнэндээ нэг нь тун амаргүй, нөгөө л гиюүрсэн охин Тома, ... гэж бодон суутал үүдний нь хонх чанга дуугарав. Хүүхдийн докторыг хаалгаа очиж онгойлговол нэгэн эмэгтэй зогсож байлаа.

	Энэ нь хүүхдийн докторын ч эх биш, харин хэн нэгэн хүүгийн эх болох нь золгүй харцтай том нүдийг нь харваас илэрхий. Хүүхдийн доктор аяархан санаа алдаад тэр эхийг ажлын тасалгаандаа орохыг урив. Үнэндээ тэр эмэгтэйг тун сайн эх болохыг хүүхдийн доктор хараад л мэджээ. Ийм эх лав хатуу байж таарна. Бас хүүгээ модонд авирах, ус шалбааг дундуур хөл нүцгэн туучихыг дуугүй харж суух гэж үү? «Ер нь энэ хүн хүүхдийн зодооны тухай юу гэж санаж явдаг бол? Үзэл бодлыг нь мэдээд авбал Хөвүүдийн хэвийн өсөлтөд шударга зодооны үүрэг гэдэг номд минь ч хэрэг болж мэдэх юм шүү...» хэмээн хүүхдийн доктор бодов.

	— Эмч минь ойлгож үзээрэй... гэж яриагаа эхлэх нь тэр эх их л сэтгэл зовсон байдалтай ажээ. Гэрэлтсэн сайхан харцтай баймаар түүний нүд золгүй бүүдгэр үзэгдэнэ.

	— Хүмүүс намайг танд л оч гэлээ... Миний хүү Петя... 9 настай... тун айхавтар өвдсөн юм.... Ойлгооч та... хүү минь... маш аймхай... гэж түгдчин хэлэхэд нүднээс нь тунгалаг нулимс дусална. Түүнийг харахад хацар руугаа гялгар сувдан хэлхээ унжуулжээ гэмээр санагдана.

	Тун хэцүү байдалтай байгаа нь харваас ил ажээ. Хүүхдийн доктор сэтгэл зовж харцаа буруулж:

	— Тэгээд өглөө эрт сэрэнгүүтээ л... эсвэл сургуулиасаа ирэхдээ... бас орой болмогц... гэхэд нь, 

	— За, за хүлээзнэ хэмээн хүүхдийн доктор өгүүлээд

	— Асуултад минь хариулаарай гэв

	— Сургуульдаа ганцаараа явдаг уу?

	— Дөхүүлж өгч, угтаж авдаг

	— Кинонд явдаг уу?

	— Кино үзэлгүй хагас жил боллоо

	— Нохойноос айдаг уу?

	— Муураас ч айна хэмээн тэр эх аяархан хэлээд мэгшин уйлав. 

	— Мэдлээ, мэдлээ! гэж доктор хэлээд, 

	— За, зүгээр, орчин үеийн анагаах ухаанд итгэ... Маргааш өглөө нэгдсэн эмнэлэг рүү над дээр яваад очоорой. 12 цагт хүлээж авахаар бичиг хийе. Энэ цаг танд тохиромжтой биз? гэхэд, 

	— Нэгдсэн эмнэлэгт үү? хэмээн тэр эх гайхаш тасрангуй асуугаад, 

	— Хүү минь явахгүй дээ яасан ч үгүй, хүчээр ч аваачиж чадахгүй шүү дээ. Тэгэхлээр та яая гэж бодож байна. Миний бодлоор бол... Та өөрөө манай руу... манайх эндээс холгүй зуун хоёрдугаар автобусанд суугаад л болоо... гэв.

	— За яая гэх вэ, явъя гэж хүүхдийн доктор шүүрс алдан өгүүлээд бичгийнхээ ширээ рүү хялавхийн харж, 

	— Над ч бас Лермонтовын чөлөө рүү одоохон явж гиюүрсэн охин Томагийнд очих хэрэг байна... гээд элдэв эм тангаа нэг жижигхэн чемоданд хийв.

	Энэхүү чемодан нь тийм шинэ биш гэхдээ бүр хуучин ч биш шар өнгөтэй гялалзсан төмөр түгжээтэй ажээ.

	— Жаахан хүлээзнээрэй. Юмаа мартчихаж мэднэ шүү. Энэ нунтаг чинь гиюүрсэн охин Томаг инээлгэх эм. Тун сүрхий үйлчилгээтэй эм дээ. Энэ эс хэрэг болбол... За, энэ шилтэй эм чалчааг дардаг юм. Хэрэглэхийн өмнө зайлж байгаад л... үүнийг нэг чалчаа жаалд... харин танай Петяд... гэж докторыг хэлтэл өнөөх ээж:

	— Өршөөгөөрэй, Доктор минь... гэж ахиад л сэтгэл зовнингуй, 

	— Та тун сайн хүн юм. Гэвч... Петя ямар ч эм уухгүй дээ! Бас л айна. Тэр ч байтугай шийгэж шуугьсан болохоор нь хийжүүлсэн ус ч уудаггүй юм. Хүнхэр тавгаас айгаад байхаар нь би Петяд пял тавагт шөл хийж өгдөг болсон гэхэд, 

	— Зүгээр, зүгээр хэмээн хүүхдийн доктор бодол болон гүвтнэхэд, 

	— Та нээрээ зүгээр гэж бодож байна уу? гээд сайх эхийн нүд гайхсандаа аяганы чинээ томорчээ.

	— Тэр өвчний нь хувьд энэ ч ерийн л юм даа гэж хүүхдийн доктор хэлээд цаасан уутанд нэг юм хийж, 

	— Би тийм өвчнөөр өвдсөн хүүхдэд ердийн цаастай чихэр шиг эм өгдөг юм. Тэр хар л даа энэ бол ерийн л нэг ягаан цаастай чихэр. Ямар ч аймхай хүүхэд үүнийг чинь амандаа зоригтой хийчихнэ шүү дээ гэлээ.

	Хүүхдийн доктор, эх хоёр гудамжинд гарлаа. Гадаа тун ч сайхан байлаа. Халуун нар төөнөж, сэрүүн салхи сэвэлзсэн сайхан өдөр байлаа. Гудамжинд хүүхэд багачууд хөгжилдөн шуугьж томчууд инээд алдан баясна. Зүсэн бүрийн машин ийш тийшээ давхилдана. Сайх хоёр автобусны буудал руу дөхөж очив.

	Нэгэн шар будагтай хашааны цаана харагдах зурагт радиогийн өндөр гоёмсог аранга тэнгэр баганадан үзэгдэнэ. Энэхүү өндөрт тулсан арангыг хавь ойрын хөвүүд шөнө бүхэн лав зүүдэлдэг биз ээ! Бүр чанх орой дахь нүд гялбам хурц гэрлийг хоромхон зуур харснаас нар руу бүтэн цаг ширтсэн нь дээр ажээ. Гэнэт гэрэл унтрахад бүр оройд нь шоргоолж шиг хар юм хөдөлж байв. Тэр цэг шиг харагдах хар «шоргоолж» доошоо уруудав. Доошлох тутам томорсоор байгааг нь үзвэл хар комбинезон өмссөн ажилчин эр ажээ. Удсан ч үгүй хашааны хаалга онгойж гартаа бяцхан шар чемодан барьсан сайх ажилчин эр гарч ирэв. Тэр залуу сүрхий гандаж борлосон царайтай, тунгалаг цэнхэр нүдтэй ажээ. «Тэнгэрт ойрхон тийм дээр ажилладаг болохоор нүд нь цэнхэр байдаг юм болов уу? Үгүй, арай ч гэнэн юм бодож байна даа» хэмээн хүүхдийн доктор бодоод:

	— Залуу хүү минь, өвгөнийгөө уучлаарай! Таныг тун зоригтой эр юм гэж хэлмээр байна! гэхэд нь залуу нэлээд ичингүйрч, 

	— За, та тийм юм яриад яана вэ, ер нь ч миний зоригтой гэж юу байх вэ дээ! гэж хэлэхдээ бүр ч залуу бараг хүүхэд гэмээр харагдана.

	— Тийм өндөрт ажилладаг хүн чинь зоригтой байлгүй яах вэ дээ! За танилцчихъя хэмээн хүүхдийн доктор сэтгэл хөдлөн өгүүлээд бяцхан шар чемоданаа газарт тавьж ажилчин залуу руу гар сарвайв. Тэр ажилчин залуу чемоданаа мөн газарт тавиад докторын гарыг элэгсгээр атгахад хүүхдийн доктор:

	— Би эндүүрээгүй бол та багадаа лав зодолдох дуртай байсан биз? гэвэл залуугийн царай улайж, цувран зогссон хүмүүс рүү зовсон байртай хялавхийн хараад:

	— За тийм ээ... Тэгж тэнэглэж явсныг дурсаад ч яах вэ гэв.

	— Тэр ч тэнэглэх явдал биш шүү, хүү минь. Шинжлэх ухааны үүднээс үзвэл... одоо даанч энэ тухай ярих зав алга. Хамгийн гол нь энэ чинь л таны лут их зүрх зориг... зориг гэдэг чинь энэ... гэтэл, 

	— Автобус ирлээ гэж өнөөх эх аяархан ер бусын хачин дуугаар хэллээ. Хүүхдийн доктор тэр эхийн царай руу харвал цонхийн цайж хөдөлгөөнгүй гөлгөр харагдах нь чухамдаа нэг баримал шиг юм болчихжээ. Гэрэлтсэн тунгалаг нүд нь ч гунигтай бүүдгэр үзэгдэнэ. Хүүхдийн доктор гэмшсэн байдалтай мөрөө хавчиж шар чемоданаа авч автобус руу зүтгэв. Тэгээд «Пэй, би ч хагархай хэнгэрэг шиг хүн юм аа! Энэ хүүхний дэргэд эр зоригийн тухай яасан хамаагүй ярив аа. Би ч эмч хүн байж, ингэж даарьт нь давс үрж болохгүй шүү. Тэгээд бас очиж очиж ийм сайн эхийг... Би ч бас ёроолгүй сав шиг амьтан юм даа» гэж дотроо гэмшингүй бодсоор царайгаа буруулан явав.

	 

	
Хоёрдугаар бүлэг. АЙМХАЙ ХӨВҮҮН

	Тэр эх хаалгаа онгойлгон хүүхдийн докторыг дагуулан үүдний харанхуй хонгилыг дамжин нэг их гэрэлтэй тасалгаанд оров. Тэр тасалгаанд нарны гэрэл багадсан юм шиг таазны цэцгэн дэн, шилэн хорго дээрх ширээний чийдэн, ширээн дээрх чийдэн цөмийг нь зэрэг асаажээ.

	— Петя! Миний хүү хаа байна? Ээж нь ирлээ! гэж сайх эх аль болох эелдэг намуухан дуугаар хүүгээ дуудав. Хариу алга. Гэтэл орон доогуур нэг юм хөдлөх нь тэнд ямар нэг том могой ороод хэвтчихжээ гэмээр байв.

	— Петя, ээж нь байна. Битгий ай! Хүүгээ яах ч үгүй, за гараад ир гэж дахин намуухан дуудав. Орон доороос хүүгийн шар толгой цухуйн үзэгдэхэд хүүхдийн доктор инээмсэглэв.

	Тэр эмч санаанд нь нийцэхгүй охид хөвүүдийн дургүй юм санжээ. Гэтэл Петя хүүхдийн докторт таалагдав. Петя ч гэж дээ ердөө л хонгор үстэй толгой нь таалагдсан аж. Петя толгойгоо цухуйлгаад орон доогуур хэвтсээр байв. Петя гэж хөөрхөн гэгчийн булцгар эрүүтэй, дэлдгэрдүү чихтэй, хамар дээрээ хэдэн сэвхтэй хүү байлаа.

	— Жаал хүү минь гараад ир, гараад ир! Орон доогуур харанхуй байгаа, наранд гар! гэж Петяг сэтгэлдээ нийцсэнд таашаасан хүүхдийн доктор хэлэв. Петя орон доороос болгоомжтой мөлхөн гарч ирлээ. Үзвээс тэр хүү могойтой ч адил биш, харин сүүлгүй том гүрвэл шиг харагдана.

	— За бос бос. Юунд шалан дээр хэвтээд байгаа юм бэ?

	Шалан дээгүүр чинь хулгана л хааяа ингэж явдаг биз дээ гэж докторыг өгүүлэхэд, 

	— Петя, миний хүү бос бос. Битгий ай гэж ээж нь биеэ барьж хэлэв. Петя босов. Одоо үзвээс сүүлгүй гүрвэл ч бус ерийн л нэг сайхан хүү зогсох ажээ. Хүүхдийн доктор түүнийг тойрч эмч хүний гярхай нүдээр ажаад, 

	— За гараа нугал. Булчинг нь үзье гэхэд Петя ээж руугаа царайчилсан нүдээр хараад чичирсэн гараа тохойгоороо нугалав.

	— Зүгээр, зүгээр, муу ч биш байна гэж хүүхдийн доктор урамтай нь аргагүй хэлээд, 

	— За одоо доороо дэвхэр! гэв. Гэвч Петя доороо дэвхрэхийн оронд сандлын түшлэгээс зуурахад хуруу нь хөлдсөн мэт цайран харагдав.

	— За хүү минь дэвхэр, дэвхэр! Эмчилгээ шүү дээ... гэж эх нь аяархан өгүүлэхэд, Петя түүнийг зэмлэнгүй нэг хараад доороо хэд дэвхэрмээр аядав. Дэвхрэх гэж дээ үнэнийг хэлэхэд хүүгийн өлмий шал хоёрын завсраар нялх хүүхдийн чигчий хуруу багтмааргүй зай гарч байв.

	— За их сайн хүү байна гэж хүүхдийн доктор хэлээд ширээнд сууж:

	Өвдөөд удсан ч гэсэн хүндрээгүй байна. «Чин зориг» гэдэг цаастай чихэр хэдийг идэхэд л зүв зүгээр болчихно. За харж байгаарай. Одоо ганцханыг идчихээд л хашаа дотуур зугаалах гээд гарч өгнө дөө гэвэл, эхийн нь нүд тэр дороо сэргэн гялалзав. «За тэгнээ тэр, би андуураагүй байна. Ийм сэргэлэн гялалзсан нүдтэй хүн байх ёстой» гэж хүүхдийн доктор бодож суув.

	— Энэ чинь нээрээ биз хэмээн хүүхдийн ээж баяр дүүрэн царайгаар инээмсэглээд:

	— Тэгвэл би ажилдаа явъя. Зөндөө хожимдож орхилоо. Замдаа тувт гүйгээд л хүрэхээс. Харин хажуугийнхаа айлын хүүхнийг Петятай минь байлцаж өгөөч гэж гуйя гэхэд нь, 

	— Яасан ийсэн айлын авгай! хэмээн доктор уцаарлан хэлээд, 

	— Түүгээр чинь яах юм. Аягүй бол нуухыг нь авах гээд нүдийг нь сохлох гэгч болно. Би өөрөө хүүгийн чинь дэргэд байж «Чин зориг» чихрээ зажилж залгихыг нь хүртэл харна. Тэгээд л бүх юм ёсоороо болно гэхэд Петя хүү:

	— Ээж ээ! гэж шивгэнэн дуугарав.

	— Миний хүү битгий ай! Докторын үгэнд ор гэж аргадахад

	— Ээж битгий яваач хэмээн Петька уйлагнав.

	— За хүү минь докторын саяын хэлснийг дуулав уу? Бүх юм ёсоороо болно гэсэн шүү дээ! гэж хэлээд хүүгээ шовхийтэл үнсэж хүүхдийн докторын гарыг чанга атгаад нүд нь гялалзаж баярлаж жаргасан царайтай сайх ээж яваад өгөв.

	Хүүхдийн доктор шар чемоданаа авч ширээн дээр тавиад мантгар том хуруугаараа түгжээг нь дарж чаг хийтэл онгойлгов. Тагийг нь сөхмөгцөө дуу алдаж матар загасны ам руу өнгийсөн юм шиг хачин байдалтай боллоо. Тэгээд хоёр гараараа үсээ үгтээж амаа ангайгаад яг хөшчихөв. Тэгснээ амаа хамхиж гараа буулгаж чемоданаа шүүрэн авч хамаг байдгийг нь ширээн дээр асгав. Саарал хавтастай том ном, дундаа хар шилтэй гагнуурын баг ширээн дээр пидхийн унав. Номын нүүр дээр «Өндрийн цахилгаан гагнуурчин» гэж том үсгээр бичжээ.

	— Энэ чемодан...чемодан минь биш байна... гэж хүүхдийн доктор цайсан уруулаа чичрүүлж арай ядан шивнэн хэлэхэд Петя айгаад сөөнгө бүдүүн хоолойгоор эхэр татан ориллоо. Хүүхдийн доктор Петька руу гөлрөөд:

	— Энэ чинь нөгөөх зоригт залуугийн чемодан байна. Би л эргүүтэж солиод аваад ирж дээ... Яалаа гэж, харин тэр нөхөр л минийхийг солиод аваад явчхаж. Чемодан дотор минь «Чин зориг» чихэр бий юм сан гээд хүүхдийн доктор бүх л шүд нь янгинан өвдөх адил айдас хүрмээр дахин чанга ёолов.

	«Чин зориг» чихрийг аймхай хүн л идвэл болно. Харин тэр зоримог залуу сүрхий зүрхтэй хүү байна билээ. Хэрвээ тэр нэг л тийм чихэр идвэл зүрх зориг нь бүр дэндээд... За ер нь тэр залууг явж олохгүй бол болшгүй нь. Энэ харав уу? ном дээр нь «Валентин Ведёркин» гэж байна. Одоохон түүнийг олъё гэж хүүхдийн доктор хашхираад Петя руу эргэж:

	— Чи гэртээ ээжийгээ хүлээж бай! гэв. Гэтэл Петя докторын ханцуйнаас зүүгдэн уйлж нулимс нь нүүр хацрыг нь даган урсаж дэлдгэр чихнээс нь шилэн ээмэг шиг юм бөнжгөнөж байв. Ханцуйны нь оёдол шажигнан урагдав. Жаахан л удсан бол өрөөсөн ханцуйгүй пиджак өмссөн өвгөн доктор Валентин Ведёркиныгоо эрж явахаар байжээ.

	— Би ганцаараа яав ч үлдэхгүй айж байна хэмээн Петя цурхиран уйлахад нь, 

	— За тэгвэл хоёулаа явъя гэвэл, 

	— Тантай ч явахгүй! Айж байна.

	— Тэгвэл чи эндээ үлдэх, надтай явах хоёроос алинаас нь илүү айгаад байгаа юм бэ?

	— Адилхан айж байна.

	— Дураараа л бол

	— Дураараа болохоос ч айж байна.

	— Түргэхэн шийд л дээ!

	— Шийдэж хэлэхээс ч айж байна!

	— За, за бушуу!

	— Бушуулахаас ч айж байна.

	— Тэгвэл чамайг айлын чинь авгайд аваачиж өгөх үү? Хэн гэдэг юм бэ?

	— Катя эгч

	— Хаана суудаг юм бэ?

	— Мэдэхгүй

	— Аль өрөө юм бэ?

	— Мэдэхгүй

	— Явж тэр эгчийг чинь эрье.

	— Эрэхээс ч айж байна.

	— За, за чи бид хоёрыг ингэж мундраа хутгасаар байтал орой болчихлоо хэмээн хүүхдийн доктор хашхичин хэлээд хаалга руу эргэхдээ, 

	— Би чамайг их хүлээж чадашгүй нь... гэлээ.

	 

	
Гуравдугаар бүлэг. ВАЛЕНТИН ВЕДЁРКИН ЭМЭГ ЭХТЭЙГЭЭ

	Валентин Ведёркин өрөөнийхөө голд таазаа ширтэн зогсож байв. Хар комбинезоноо хэдийнээ тайлж «цайныхаа» ганц костюмыг өмсжээ. Түүний хажууд эмэг эх Анна Петровна нь мөн л тааз ширтэн зогсох ажээ. Тэдний ширтсэн таазыг ажвал дусаал гоожиж халтартсан үзэгдэнэ. Мөн очиж очиж шинэ байранд яахаараа ийм толбо суудаг байна аа!

	— Дусаал! хэмээн Анна Петровна шүүрс алдаад, 

	— Урьд шөнийн бороонд л дахиад нэвтэрч орхиж дээ гэв. Анна Петровна хэмээгч нь санааны нь сайхан, зангийг нь амгалан нүүрт нь шингэсэн нэгэн бяцхан эмгэн ажээ. Түүний нүд хөмсөг, хамар ам бүр хацар нь хүртэл эзнийхээ сэтгэлийн сайхныг илэрхийлэх мэт аятайхан зохижээ.

	— Эмээ та орон сууцын эрхлэгчтэй ярилцчихмаар даа! гэж Валентин Ведёркин харамсан өгүүлэхэд:

	— Би ч яривал ярина л даа. Харин тэр эрхлэгч гуай чинь надтай дуугарах ч дургүй байдаг шүү дээ! гэж Анна Петровна амгалан цэнхэр нүдээрээ хүүгээ харж гомдонгуй өгүүлээд, 

	— Харав уу, тэр! Өнөөх чинь навтгар бандан дээрээ сууж л байна гэж дуу алдахад нь, 

	— Аа тэгвэл түүнтэй чинь би яриад орхиё! гэвэл, 

	— Яах нь вэ хүү минь, чи түргэн зантай шүү! хэмээн Анна Петровна эмээнгүй хэлээд, 

	— Чи бас дэндүү чанга чанга яриад хажуу айлынхаа хүнд ч төвөгтэй юм. Би цай уухдаа ч аяга халбага дуугарч тэр хүнийг тух алдуулах вий гэж зовоод аягандаа чихэр хутгадаггүй шүү дээ. Одоо гэртээ ч амарч байж мэднэ. Өнөөдөр нислэгтэй ч юм бил үү?... Хүү минь яв, яв. Одоо киноноос хожимдлоо шүү! гэж үглэв. Анна Петровна толгой сэгсрэн байж ач хүүгээ үдэж гаргаад араас нь үүдээ хааж өлмий дээрээ гишгэлсээр тасалгаандаа эргэн ирэхдээ «Аргаа ч барах нь шив дээ. Үгүй ядахдаа энэ орон сууцын эрхлэгчийг ч тоохгүй юм» гэж бодлоо.

	Анна Петровна түшлэгтэй сандалд суугаад орон сууцын эрхлэгчтэй ярихад зориг хүч нэмчих юм шиг таазанд тогтсон ногоон толбыг ажиглана. Жаал сууж байгаад цонх руу очиж харвал орон сууцын эрхлэгч урт сандал дээр налайтал суугаад цэцгийн мандлыг бодлогошронгуй ширтэн байгааг үзэв. Түүнийг гаднаас нь харахад хүзүү нүүр нь нэлдээ улаан агаад гагцхүү лийр шиг том хамар нь тэр бүгдийн дундаас торойн үзэмж муутай үзэгдэнэ. Анна Петровна удаанаар хоолойгоо засан тэрүүхэндээ зовсон байртай инээмсэглээд орон сууцын эрхлэгчид:

	— Та хичээж л үзээрэй дээ... Би танаас мөн ч их гуйж байна даа... гэж эмээсхийн хашхирав.

	Орон сууцын эрхлэгч толгойгоо өөд болгон архирах мэт нэг юм хэлэв. Анна Петровна тагтнаасаа бушуухан эргэж, «За яршиг. Толбо л бол толбо биз. Ямар толгой дээр уначих юм биш. Одоо намаршиж байна. Хур бороо ч холдох биз...» хэмээн бодлоо.

	Анна Петровна санаа алдаад гэр орноо цэвэрлэх ажилдаа оров. Хүүгийнхээ хар комбинезоныг өлгөөд, хуучин зангаараа доторхыг нь эмхлэх гэж шар чемоданыг нь авч онгойлгонгуутаа эмгэний байдал энхрийлэн өрөвдсөн шинжтэй болж, «Чихэр! Ийш бүр нялхаараа байна даа. Бас чихэргүй явж чаддаггүй байна шүү! Ямар сонин чихэр вэ? Урьд өмнө үзээгүй л юм байна... Амсаж үзье байз...» гэж бодлоо. Тэгээд харваас дөлгөөхөн энэ эмгэн нэг ширхэг чихэр аваад амандаа хийж үзвэл жаахан нялуундуу боловч амтлаг гэхдээ бас ямар ч гэмээр юм бэ дээ нэг амт байна. Чихрээ идэж дуустал бүх бие нь сэрүүцэх шиг тэр ч атугай нэг л хөгжүүн болчхов.

	«Ямар сайхан чихэр вэ? Янгир чихрээс ч илүү амттай юм. Энэ лав хямдхан байсан даа. Орон сууцын эрхлэгчтэй одоо дахиад нэг ултайхан шиг яриад үзье байз!» гэж бодонгоо бас нэг чихэр аваад идчихэв. Энэ нь түрүүчийнхээсээ ч амттай санагдсан тул дахиад нэгийг идчихэв.

	— Мөн ч замбараагүй шүү. Сандал дээр зүгээр суух болохоороо завтай атлаа оршин суугчдынхаа талаар бодох ч зав үгүй шүү. За яах вэ, гайгүй. Орон сууцын захиргаанд очихдоо л нэг очно доо хэмээн Анна Петровна үглэнэ.

	Гадаа хонгилд хөлийн чимээ гарахад Анна Петровна хаалга руугаа үсрэн очиж цэлийтэл нээгээд нэгэн өндөр нисэгчийг татан оруулж ирэв.

	Тэр нисэгчийг гаднаас нь харахад амьдралдаа нэг ч удаа айж үзээгүй болов уу гэлтэй зоримог харцтай, өргөн магнайтай зоригтой байрын эр ажээ. Гэвч тэр одоо Анна Петровна руу гайхангуй бас ч нэлээд эмээсэн янзтай ширтэнэ.

	— Аль вэ, хонгор минь суугаад аяга цай уучих! хэмээн Анна эмгэн хангинаад ширээгээ шаав. Энэ айлд олон жил болохдоо нэг ч удаа ингэж цохиулж үзээгүй муу хуучин ширээ нь дайвалзав. Нэг хаалганд сууж байж ганц удаа ч болов чамайг цай уулгаж чадсангүй. Ингэж яаж болох билээ дээ! гэхэд, 

	— Баярлалаа. Анна Петровна! гэж тэр нисэгч сандарсан байртай хэлснээ, 

	— Би дөнгөж...гэтэл, 

	— Би таныг мэднэ, бурхан минь! хэмээн Анна Петровна цангинан, 

	— Чихэр ч болсон ав л даа. Агаарт явахдаа ч гэсэн чихэр идмээр санагддаг биз. Ид, ид! гээд Анна эмгэн бүх ууттай чихрийг нисэгчийн хармаанд хийж орхиод, 

	— Танай гиюүрсэн охин Тома яаж байна? Нөгөө л инээдэггүй хэвээрээ юу? Охиндоо ийм чихэр авч өгөөч! гэлээ.

	Нисэгчийн царай барайж яг л цахилгаантай борооны хурсан үүлэн дунд онгоцоо жолоодож яваа юм шиг болчхов.

	— Анна Петровна, их баярлалаа. Миний охинд чихэр ч тус болохгүй биз хэмээн аяархан хэлэхэд нь үргэлж инээмсэглэн байдаг уруул нь чичрэн, 

	— Хоёр долоо хоногийн өмнө эхийгээ өвдсөнөөс хойш охин минь инээхээ больчихсон юм. Та түүний ээжийг мэднэ шүү дээ. Тэр маань хоёр долоо хоног хүнд өвчтэй хэвтсэн юм. Одоо ч зүгээр болсон л доо. Гэтэл Тома маань түүнээс хойш инээж наадахаа больчих юм. Ээж нь ч инээлгэх гэж бүр цөхлөө. Би районыхоо хамгийн сайн хүүхдийн докторт дуудлага өгсөн юм сан. Тэр л охиныг маань хөгжилтэй сэргэлэн болгож магадгүй гэж горьдох юм гэв.

	— Зүгээр, зүгээр хонгор минь, чи цөхрөх хэрэггүй! гэж Анна Петровна хэлээд, 

	— Уг нь хар нялхаараа байна даа! Түүнээс биш миний насан дээр инээж хөхрөхөө больчихсон бол! Аль вэ цай уугаач! Би одоохон жаахан халаагаад өгье гээд тэр нисэгчийг түлхээд суулгатал буйдангийн пүрш мэлхий шиг чахран дуугарав.

	— Би явалгүй горьгүй нь! гэж нисэгч шалбарсан тохойгоо үрчин босож ирээд, 

	— Өнөөдөр би нислэгтэй. Бас нисэхээсээ өмнө хуучин танилынхаараа орох гэж явна. Тэр нөхөр маань циркт амьтан сургагч хийдэг юм. Тэнд байдаг янз бүрийн сургуультай амьтад гиюүрсэн охиныг маань сэргээн баясгаж магадгүй гэж бодох юм... Амтлаг чихэр өгсөнд тань их баярлалаа гэв.

	Ийнхүү зоригт нисэгчийг босго давмагц Анна Петровна цонх руу гүйн хүрчээ. Хашаа доторх урт сандал дээр орон сууцын эрхлэгч аанай л хуучин янзаараа цэцэгт мандлыг ширтэн бодол болж сууна.

	Хүүе, хонгор минь! хэмээн хашаа дотор сууж байсан шувууг үргэн нистэл Анна Петровна хашхираад, 

	— Юу гээч нь болж байна аа? Чи одоохон дээвэр дээр гараад ирээч! гэв. Орон сууцын эрхлэгч улаан царайлан дээшээ харж марсайн инээгээд, 

	— Надад дээвэр дээгүүр хэсэж явах зав алга. Дээврээс чинь ус гоожиж байгаагаараа чи л өөрөө гарахгүй юу хэмээн хариу өчвөл, 

	— Тийм бий вий? Сайхан мэдээрэй хонгор минь! гэж Анна Петровна хашхираад цонхоороо цээжээ цухуйлгаснаа усны хоолойг сайн найзаа тэврэх адил хоёр гараараа ухасхийн барьж авав. Ирмэгээрээ цагаан үсэн эмжээртэй гэрийн шаахай нь агаарт гялалзана. Агшин өнгөрөхөд тэр хэдийнээ гал түймрээс аврах шатан дээр ихэмсгээр зогсож байв. Тэр бээр доош тонгойн харваас орон сууцын эрхлэгчийн үхтлээ айсан царайг олж үзсэн билээ. Түүний царай цагаан таваг дээр нэлээд том лийр тавьчихсан юм шиг харагдана.

	Орон сууцын эрхлэгчийн хүзүү нь хүртэл цав цайсан аж.

	 

	
Дөрөвдүгээр бүлэг. АВРАХ ШАТАН ДЭЭР

	Хүүхдийн доктор чичирч дагжсан Петька хүүг хөтлөн гудамжаар харайлгав. Үнэндээ Петька хүү агаарт нисэх адил хаа нэг шаахайны нь өлмий газарт хүрэн хүрэн дүүлнэ. Ингэж яваад хүүхдийн доктор гудамжны гол дунд хурсан бөөн хүмүүсийн дунд зүсэн оров. Тэр тод улаан өнгийн бүрх малгайтай өндөр авгай, нэгэн хонгор үстэй банди хоёрыг эгээ л дайрсангүй. Хүн хараад ямар амьтан болохыг үл ойлгох нэг юм урт оосроор хөтөлсөн тэр хонгор үстэй хөвүүн дээш өлийн ширтсээр зогсож байв.

	Хөтөлсөн амьтан нь харахад нүд чих гэж мэдэгдэхээр юмгүй нэг их үслэг саарал амьтан ажээ.

	Гэтэл «Хөв, хөв, хөв» хэмээн зогсолтгүй хуцахад нь тэр үслэг саарал амьтан нь нохой болохыг сая танив. Хонгор үстэй хөвүүн зогсоо зайгүй чалчина. Тэр бээр

	— Тэр эмээ чинь цонхоор яг үсрэн гараад л яг хашхирангуутаа хоёр гараараа яг ингээд л... бариад авсан гэнгүүтээ нэгэн өндөр өвгөний хөлийг тэврээд авав.

	— Энэ настай авгайг юу хатгачхав аа! Бас тэгээд аврах шатан дээр гарчихдаг байна шүү! хэмээн тод улаан бүрх малгайтай өндөр авгай хашхиран өгүүлэхэд, зарим нь:

	— Хэвтээ хонь ч босгохооргүй томоотой хүн сэн дээ!

	— Харин л дээ, нохой шувуу ч үргээхээргүй хүн

	— Юун нохой шувуу! Ингэж ярих хэрэг байна уу? Нохой шувуу үргээхэд гомдоллоод байх юм алга! Харин хүнийг бол ч өөр шүү!

	— Хүүе, унав, хүүе унав?

	— Энэ чинь тэгээд хэн бэ?

	— Болгоомжгүй л байна даа. Болгоомжтой хүн чинь ингэж аврах шатан дээр гарч явах уу?

	— Хэн гэнэ ээ?

	— Дөчдүгээр өрөөний Ведёркин л байна гэлцэхэд

	— Ведёркин ий! хэмээн хүүхдийн доктор хажуугийнхаа улсын тохойноос татан хашхиран асуугаад дээшээ харан дуу алдав.

	Бараг дээвэр дээр яг аврах шатны оройд нэгэн жижигхэн эмгэн зогсож байлаа. Цэцгэн хээтэй алчуур доороос цагаан үс нь хийсэн намирч цэнхэр нүд нь гялалзан үзэгдэнэ. Гагцхүү хар даавуу хормогч нь далайн дээрэмчдийн туг адил салхины аясаар дэрвэх ажээ. Түүнээс арай доохон талд нь нэгэн эр хоёр гараа ээлжлэн сарвалзана.

	Түүний доор цагаан хормогч өмссөн хашаа цэвэрлэгч, удаад нь ороолттой шар утас үүрсэн монтёр залуу авирч үзэгдэнэ.

	— Буугаад ирээч. Анна Петровна, буугаач хэмээн царай нь цайсан тэр эр аргадангуй гуйж, 

	— Би одоохон өөрөө авираад наана чинь гарч үзье, чи наанаасаа сайн бариарай гэм хэмээн хашхирахад, 

	— Би ч яах вэ сайн л барьж байна. Чи чинь хэлсэн амандаа хүрч чадах юм уу! гэж тэр авгай тайвнаар өгүүлээд түүнийг хуруугаараа зангав.

	— Хөөе! хөөе хэмээн царай нь цайсан тэр эр хашхирав.

	— Яана аа! гэж түүний доор зогсох цагаан хормогчтой цэвэрлэгч дуу алдав. Дор нь зогсох монтёр залуу цахилгаан гүйдэлд цохиулж байгаа адил дагжин чичрэх ажээ. Түүнийг хараад «цэнхэр нүдийг нь... энэ чинь өнөөх хүүгийн эмэг эх нь байна» гэж хүүхдийн доктор бодов.

	Петька хүү, хүүхдийн доктороос хоёр гараараа чанга зууран халааданд нь толгойгоо шургуулах гэж оролдох ажээ.

	— Тэр эмээ төмөр хоолойноос барьж аваад шатаар яг л ингэж авирсан, хүмүүс ч дороо хашхиралдаад л хэмээн хонгор үстэй жаал хүү агшин ч ам хамхилгүй гараа сарвалзуулан, хөлөө дэвслэн ярина. «Хөв хөв, хөв» гэж чих нүд нь үл үзэгдэх нохой нь хуцмаар аядна. Энэхүү нохой нь эзэнтэйгээ адил чалчаа амьтан боловч гагцхүү нохойныхоо хэлээр өгүүлэх нь тэр билээ.

	— Анна Петровна буугаад ирээч! Та эндүүрчхэж! Та чихэр идчихээд... тэгээд... хэмээн хүүхдийн доктор хашхирав.

	— Чийчаан! гэж Анна Петровна тонгойн хашхираад «Түргэн тусламж уу?» хонгор минь чи залуугаараа байж надтай ярих санаатай юу! гэхэд нь хүүхдийн доктор арга барагдсан байртай хоёр гарынхаа алган завсраар

	— Ташаарал болжээ! хэмээн байдаг хүчээрээ хашхирав.

	— Түргэн гарсан уу?

	— Дээвэр дээр яаралгүйхэн авираад л гарчихсан. Тэгээд л тэр... гэж Анна Петровна ихэмсгээр хариулав.

	Арга барагдаж цөхөрсөн хүүхдийн доктор:

	— Ач хүүгийн чинь чемодан надад байна. Тэр хараач! гэж хашхираад толгой дээрээ өргөн харуулав. Хүүхдийн доктор энэхүү шар чемоданаа өргөн харуулахдаа зүгээр ч нэг чемодан бус чухамхүү аврах бүс харуулах адил өргөсөн билээ.

	— Валька хүүгийн минь чемодан яагаад чамд байж байдаг билээ! хэмээн Анна Петровна дуу алдаад хөл гараа хурдан хурдан сарвалзуулан доошоо бууж эхлэв.

	— Болгоомжтой гэм! хэмээн цугларагсад хашхиралдав.

	— Яана аа. Яг дээрээс минь унах нь гэж Петька хүү шивнээд толгойгоо даран нугдайв. Гэвч Анна Петровна төмөр хоолойноос сурмаг гэгч барьж аваад тасалгааныхаа цонхоор орж явчхав. Хүүхдийн доктор байшингийн орох хаалга руу гүйхэд Петька араас нь ухасхийв.

	Хүүхдийн доктор хүүхэд шиг хоёр гишгүүр алгасан харайхад Петька настай хүн шиг шатны хашлаганаас чичирсэн гараараа зууран өгссөөр хоцорчхов. Ийнхүү Петька хүүг Анна Петровнагийн өрөөнд орж очиход хүүхдийн доктор баяртайгаар инээмсэглэн духныхаа хөлсийг арчин сандал дээр сууж байлаа. Тэдний өмнөх ширээн дээр адилхан хоёр шар чемодан зэрэгцүүлэн тавьжээ.

	— Анна Петровна минь! Би танд бүгдийг ярилаа. Тэгэхээр яагаад тэгж их сандарсныг минь ойлгож байгаа биз дээ... хэмээн хүүхдийн доктор сэтгэл нь хөнгөрсөн хүний аясаар хэлээд инээдээ барьж ядан, 

	— Тэгэхээр та чинь урьд өмнө аврах шатаар ингэж авирч үзээгүй биз! Авирах нь битгий хэл санаж ч яваагүй биз? Тэгэхээр хэчнээн ширхэг чихэр идчихээ вэ? гэв.

	— Хонгор минь гуравхан ширхэг хэмээн Анна Петровна бага зэрэг зовсон байртай өгүүлээд би үүнийг чинь Валькагийнх гэж бодоод л тэр шүү дээ. Түүнээс биш би... гэхэд нь

	— Зүгээр зүгээр зоволтгүй арав гаруй чихэр байх ёстой хэмээн хүүхдийн доктор түүнийг тайтгаруулав. Хүүхдийн доктор чемоданаа онгойлгож үзсэнээ гайхсан байртай тал тал тийшээ харав.

	— Чихрүүд нь яачхав аа? Та нэг тийш нь тавиа юу? гэтэл Анна Петровна гайхмаар хачин болчхов. Тэр бээр цэнхэр нүдээ хурдан хурдан цавчраад хар хормогчоороо нүүрээ дарж

	— Яана аа гэж шивгэнэв.

	Хүүхдийн доктор түүнийг харж царай нь цонхийн цайж сандлаасаа өндөлзөж байлаа.

	Петька уйлагнан ширээний цаагуур нуугдав.

	— Хонгор минь, тийм чихэр байхгүй хэмээн Анна Петровна аяархан хэлээд, би хүнд бүгдийг нь өгчихсөн гэв.

	— Хэнд?

	— Хөрш айлдаа... нисэгчид.

	— Нисэгч ий?

	— За тийм дээ, тэр туршин нисэгч юм... Онгоц туршин нисдэг юм уу даа гэж хар хормогчийнхоо цаанаас бүр аяархан шивгэнэн хэлэв.

	— Аяа аяа аяа хэмээн хүүхдийн доктор дуу алдаж сандлын хажууд шалан дээр бөгсөөрөө лагхийтэл суучхаад

	— Ямар гачлантай юм бэ! Хэрвээ тэр чинь ганцыг ч болов идчихсэн бол... Нисэгч бүхэн л зоримог байдаг... Тэд ч хэтэрхий зоригтой шүү. Аливаа зүйлээс сэрэмжтэй байлгаж сургамаар юм... Аяа аяа аяа гэж үглэв.

	Анна Петровна хар хормогчоо буулгаад хүүхдийн доктор руу очиж

	— Хонгор минь чи яагаад шалан дээр суучхав? Суух гээд байвал дараа л суу! Одоо гүй гүй, чамтай нэг хүүхэд байл уу? Нүдэнд нэг юм харагдах шиг болсон. Тэр хүүхэд чинь хаачиж орхив оо? гэж хашхирав.

	Тэгээд тэр далангаас лууван татан авахын адил Петькагийн согсооноос нь чангаан шүүгээний цаанаас гаргаж ирэв. Петька гомдонгуй чангаар орилов.

	— Гадагшаа гар! хэмээн Анна Петровна хашхиран хар хормогчоороо хөлөрсөн хамрыг нь арчаад: «Тэнд гиюүрсэн охин Тома гэгч бий. Тэр тэнд л байгаа харваас андашгүй. Охид цөмөөрөө инээж баясаад байхад харин тэр инээж баясах ч үгүй. Түүнийг олж уулзаад аав нь хаа байгааг асуугаад ир... Бид энд л байж байя гэхэд

	— Би ганцаараа явахгүй гэв

	— Үгүй бас

	— Би айж байна!

	— Үгүй мөн хэмээн Анна Петровна хашхираад түүнийг шат руу түлхэн гаргав.

	 

	
Тавдугаар бүлэг. ГИЮҮРСЭН ОХИН

	Петька хүү хашаа руу гарч ирэв. Үл таних аймаар хашаа санагдав. Хашааны хавь ойр бөөн бөөн туйпуу, бүдүүн бүдүүн төмөр хоолойнууд хөглөрнө. Тийм том төмөр хоолойн дотуур ямар ч том амьтан чөлөөтэй явж, туйпууны ард бол бүхэл бүтэн бар арслан ч нуугдсан байж болохоор ажээ.

	«Ээж, ээж минь, гэрээсээ ч юунд гарлаа даа! Гэртээ ширээн доогуур ч юм уу орон доогуур сууж байсан сан бол ямар сайхан бол» хэмээн гуниглангуй бодов.

	Саравчны орчим хэсэг охид хөвүүд зогсож байв. Тэд хонгор үстэй жаал хүүг тойрон зогсжээ. Тэр хүү:

	— Тэр чемоданаа яг шүүрч аваад! Тэр эмгэн ч яг хашхираад! Тэр хүн яг гүйгээд! Эмээ ч цонхоороо яг шурган ороод! Би ч яг... хэмээн зогсоо зайгүй чалчина. «Хөв хөв хөв» хэмээн нүд чих гэж үзэгдэх юмгүй нохой нь зогсолтгүй хуцна.

	Петька охидыг ээлж дараалан ажиглав. Охид улаа бутарсан хөгжилтэй царайтай янз янз харагдав. Гурван охин инээлдэн, хоёр нь чанга чанга хөхрөн нэг охин арагш гэдийж чангаар хөхрөхөд цагаан шүд нь яралзан харагдана.

	«Энд чинь гиюүрсэн охин алга шив дээ! саравчны цаана байгаа юм уу? Яаж шүү энэ хүүхдийн дэргэдүүр өнгөрье дөө» гэж Петька бодов.

	Петька хөвүүд рүү харахгүйг хичээн хажуулдаж явсаар саравчны араар оров.

	— Хүүе чи хэмээн нэгэн өндөр нуруутай дэггүй байрын жаал хэлээд хуруугаараа тоншоод авав.

	Энэ дэггүй жаал жижигхэн дэлбэгэр малгай өмсжээ. Харваас нэг жаахан хүүхдээс булааж аваад зантгар толгой дээрээ тавьсан бололтой.

	Петька хүү дэггүй жаалыг гунигтай өрөвдмөөр ширтээд хажуугаар нь шалавхан гарах гэв. Гэвч мань эр урт хөлөө өмнө нь тавиад дэгээдэхэд Петька бүдрэн газарт тонгорцоглон унав. 

	— Хи-хи-хи! гэж тэр жаал зэвүүнээр хөхөрсөн. Петька хүү газар харуулдан навсайн унасан ч орилж чарлахыг түвдсэнгүй. Түүнд энэ дэггүй жаал одоохон өөр руу нь үсрэн ирж хэсэг хэсэг таслан хаячих гэж байгаа юм шиг санагдсан.

	Петька хүү дагжин чичирч саравчны араар шалавхан мөлхөн оров. 

	Энэ сүүдэр газар өвс ургажээ. Тэр ч атугай хоёрын зэрэг дугуй шанам цэцэг цухуйсан аж. Петькад энд гэдэснээсээ жиндэв. Энд сэрүүхэн ажээ.

	Тэр бага зэрэг тайвширч эргэн тойрноо харвал тэнд өнөөх гиюүрсэн охин байхыг олж үзэв. Петька урьд нь тийм охин үзэх нь бүү хэл байдаг юм ч санаж яваагүй болохоор амархан танив.

	Тэр охин наранд борлосон туранхай хөлөө нугалаад урт гуалин дээр сандайлан саваа модоор газарт байшингийн дүрс зурж сууна. Зурсан байшин нь цонх ч үгүй, яндангаас нь суунаглах утаа ч үгүй, гадна хашаа хороо ч үгүй, жимс бөнжгөнөсөн модод ч үгүй мөн уйтгарт дарагдсан янзтай ажээ. Петька хүү түүний ногоовтор туяа татсан царай, цагаан цэцгэн хээтэй цэнхэр палаажийг ширтэн харав. Палааж нь наранд гандаж цэцгэн хээ нь ч нэг л хөгжөөнгүй харагдах ажээ. Гэвч Петька хүү ер нь охид цагаан цэцгэн хээтэй тийм цэнхэр палааж өмсвөл зохих юм гэж бодож үзсэн.

	Тэр гиюүрсэн охины сормуус ямар харагдсан гээ! Хэтэрхий урт байсан учир Петька хүүд тийм сормуустай хүн олон битгий байгаасай гэж бодогдсон билээ. Тэр охиныг зовхио буулгахад сормуус нь хацрын нь талыг бүрхэж авна.

	Петька хүүг гаднаас нь харахад жаахан тэнэгдүү байдалтай инээд хүрмээр харагдаж байв. Тэр элгээрээ газарт наалдан хэвтэх агаад дугуй том шанам цэцэг хамрын нь дэргэд найгана. Гэвч гиюүрсэн охин түүнийг хараад инээсэн ч үгүй 

	— Хүүе чи! Чамайг Тома гэдэг үү? Тийм биз? хэмээн Петька сөөнгөтөн асуув.

	— Тийм ээ, Тома! хэмээн охин өрөвдмөөр гунигтайяа хэлээд: Чи яагаад тэнд мөлхөөд байгаа юм бэ? гэв.

	— Энэ, би юу... зүгээр л гэж Петька хэлээд саравчны зүг хялавхийн хараад:

	— Аав чинь хаа байна гэлээ.

	— Чи ааваар яах нь вэ? гэж Тома гайхангуй уйтгартай асуув.

	— Чи ойлго. Түүнд чинь тийм чихэр...хэмээн Петька хурдан шивгэнэн хэлээд түүний зүг мөлхөн дөхөж очоод, 

	— Тэр чихэр чинь энгийн юм биш. Хэрвээ түүнийг идчихвэл гай болно. Аав чинь нисэгч шүү дээ... гэтэл тэр чихэр чинь... гэхэд нь, 

	— Гай! Аавд минь гай болно гэж үү? гээд Тома үсрэн босов.

	Тэр охиныг нүдээ бүлтийлгэн гайхахад ам, хамар гэж бараг мэдэгдэх юмгүй болов.

	— Чи хаачих нь вэ? Энд би ганцаараа хоцрохгүй! гэж Петька хашхираад үсрэн босож Томагийн гараас шүүрэн авав. Томагийн шуу нь цанын таягаас арай бүдүүхэн, туранхай гэж жигтэйхэн ажээ.

	Тома Петька хүүг том алаг нүдээрээ айсан байртай харах нь түүнийг олж үзэхгүй байна уу даа гэмээр ажээ.

	— Миний хойноос гүй! Тэнд хүүхдийн доктор бий!... Аль вэ хурдлаач! Чамд бүгдийг нь тайлаад өгье!... гэж Петька хэлээд Тома охиныг дагуулан хашаа дундуур гүйн одов.

	Саравчны дэргэд зогсож байсан хүүхдүүд тэднийг хараад нүдээ бүлтийлгэн, амаа ангайн таг болчхов. Гагцхүү хонгор үстэй жаал хүү л нэг юм хурдан хурдан ярьж, нүд, чих гэж үзэгдэх юмгүй нохой нь зогсолтгүй хуцна.

	Петька Тома хоёр байшин руу хар хурдаараа орлоо. Байшингийн хаалга онгорхой, Анна Петровна, хүүхдийн доктор хоёрын аль аль нь байхгүй байлаа. Гагцхүү ширээн дээр ив ижилхэн хоёр шар чемодан зэрэгцэн байна. Тома нүдээ чавчран харав. Дэргэдүүр нь шувуу нисэн өнгөрөх шиг цонхоор орсон салхи Петькагийн нүүр өөд үлээнэ.

	— Бүгдээрээ хаачиж орхив оо? Одоо яах вэ? хэмээн цөхөрсөн дуугаар Тома хэлээд, 

	— Аавыг эрж ольё! Нисэх буудал руу явъя! гэв.

	Петька байдаг хүчээрээ хүзүүгээ сунган хүүхдийн докторын шар чемоданыг болгоомжтой шагайн хараад, 

	— Хүүе! Энд бас нэг шилтэй юм байна! Бас л Аюултай зүйл байгаа даа! Бас нэг юм байна... Үүнийг энд орхиж болохгүй гэхэд нь, 

	— Наад чемодантайгаа ав! Гүйе! гэж Тома хашхирав.

	 

	
Зургаадугаар бүлэг. ПЕТЬКА ХЭЗЭЭ Ч ОРИЛЖ БАЙХГҮЙ ХЭМЭЭН ШИЙДСЭН НЬ

	Петька Тома хоёр гудамжинд гүйн гарав. Петька гартаа хүүхдийн докторын шар чемоданыг барьж явлаа. Дотор нь нэг сул юм цохилон цалгилна.

	Петька гудамжны шуугианд чих нь дөжирч, алаг эрээнд нүд нь гялбав.

	Зөрөн давхилдах машины дугуй түрчигнэн халуун утаа савсан үлээнэ. Машины шилэнд нар ойн тусах нь олон арван хүүдэд үүгээр хөлхөх машинуудад суугаад толь барин тусган наадах адил.

	Петькаг агшин зуур нүдээ чавчиртал ямар нэг дугуй хөл дээгүүр нь торон өнгөрөхөд, 

	— Яана аа! гэж дуу алдав.

	Тэр нүдээ нээж харвал хүүхдийн цэнхэр тэрэг харагдсан.

	— Хүүе, жаалаа чи яагаад зогсчхов оо? хэмээн нэгэн бүдүүн эмгэн түүнийг тэргээрээ түрж ууртай хэлэв.

	Петька хажуу тийшээ болтол цүнх барьсан нэгэн өвөөг дайрчхав.

	— Хаашаа явж байгаа жаал бэ? гэж тэр өвөө хашхираад хавирга руу нь цүнхээрээ нудраад авав.

	Петька түүнээс бултан зайлж бас л том сав гартаа барьсан нэгэн эмгэнийг дайрах нь тэр.

	— Чи хаашаа гүйгээд байгаа хүүхэд вэ? гэж эмгэнийг ууртай хашхирахад Петька арга барагдсан байртай дороо эргэлдэв.

	— Наашаа ирээч би энд байна гэх Томагийн дууг сонсов. Тома нэгэн том далдуу модны доор зогсож байлаа.

	Ногоон модны сүүдэрт түүний царай улам цагааран нүд нь улам уйтгартай харлан харагдана.

	Петька түүний зүг алхтал ард нь нэгэн юм аймшигтай архирах сонсогдов. Гагцхүү аймшигтай том араатан л ингэж архирах биз ээ!

	Петька айснаасаа амьсгаа нь давхцаж эргэн харвал бяцхан жаал байхыг үзэв.

	Тэр жаал талхны мухлагийн үүдэнд зогсоод тэнхээ мэдэн орилно.

	Петька хүү амьдралдаа хэзээ ч ийм муухай жаалыг үзээгүй билээ. Түүний нүд ингэж харагдах юмгүй, ам нь гэж усан хоолойн нүх шиг харагдах бөгөөд ээж нь хоол өгөхдөө том цагаан халбагаар аманд нь хийж өгдөг болов уу гэмээр ажээ. Нулимс нь хоёр хацрыг нь даган дарвагар амыг нь тойрч урсана.

	— Ай Айгаад байна! Ээ-ээж-ий хэмээн тэр жаал орилов. Тома тэр жаалын дэргэд цомцойн суугаад

	— Аль вэ битгий уйл! Аль вэ битгий уйл! Юунаас айгаад байгаа юм бэ хэмээн шар согсойг нь гараараа илбэн аргадна.

	— Айгаад байна аа гэж тэр жаал бүр чанга орилов.

	За чи юунаас нь айгаад байгаа юм бэ тэнэг минь! Чи ямар ойд явж байгаа биш! Энэ олон өвөө эмээ явж байгааг харахгүй байна уу? «Пөөх ямар ичдэггүй жаал вэ?» гэж тэд чамайг хэлнэ дээ.

	— Айгаад байна аа гэж амаа бүр том ангайн Томагийн гарыг нулимсаараа будан орилов.

	— Яая даа байз? гэж Тома арга барагдсан байртай Петька руу хараад, 

	— Үүнийг чинь аргалж чадашгүй нь!... хүүе троллейбус ирлээ гэв.

	Талхны мухлагийн хаалга онгойж гүн цэнхэр нүдтэй, шар үстэй нэгэн эмээ яарсан байртай гарч ирэв. Тэр гартаа хоёр жижиг талх бас нэг үзэмтэй талх барьжээ.

	— Ээж ээ! хэмээн тэр жаал хэлээд сая нэг дуугүй боллоо.

	Ингээд Петька тэр хүүхдийн их хөөрхөн хүүхэд болохыг нь сая л нэг олж үзжээ. Тэр жаалын нүд нь том цэнхэр, ам нь цайны халбага л багтахаар тийм жижигхэн ажээ.

	— Троллейбус ирлээ. Сууя! гэж Тома хашхираад жаал хүүгийн нулимс ч хатаж амжаагүй жижигхэн гараараа Петькагийн гараас барьж авав.

	Троллейбусанд ороход нь Петькагийн шүд сэтгэл зовмоор хавшив.

	Петька урьд өмнө нь хэзээ ч ганцаараа троллейбусаар явж байсангүй. Тэр бүр жижигхэн байхдаа ээжтэйгээ хамт явдаг байж. Том болоод ч ганцаараа явахаас айж цаг ямагт ээжтэйгээ хамт явсаар байв. 

	Бүх л бие нь дагжин чичирсэн Петька нэгэн яхир байрын эмгэнийг налан зогсов. Тэр эмгэний зүүсэн нарийн хараат шилэн дороос харах хүйтэн харц, шувууны хошуу шиг харагдах зэвүүн хамар нь айдас төрүүлнэ. Тэр яхир эмгэн түүнийг биеэсээ холдуулан түлхээд

	— Энэ хүүхэд яачихаа вэ? Дагжтал чичрээд байх юм... бас дотор нь нэг юм таг таг хийгээд байна гэж хахирган дуугаар өгүүлэв. Петька гараараа амаа хурдан гэгч дарав. Энэ таг таг хийгээд байсан юм нь шүд нь хавшаад байсан юм санжээ. Энэ муу шүд нь «Янгир» чихэр юм уу, амттай боов идсэний дараа заавал ч үгүй өвдөж зовооно. Гэвч Петька шүдний эмчид очих огтхон дургүй байлаа. Учир нь халуун орны шугуйд арслан барстай хамт явдаг зэрлэг амьтан байгаа юм шиг шүд өрөмддөг машинаас үхтлээ айдаг байв.

	Тэр яхирган эмгэн Петька руу тонгойн хар бээлийтэй гараараа мөрөөс нь бариад авав. Петькад, тэр эмгэн зэвүүн хоншоороороо одоохон тонших гэж байгаа юм шиг санагдана.

	— Би өө... гэж Петька шивнэв.

	— Өвдөөд ий? Энэ хүүхэд өвдчихжээ гэж яхир авгай дуу алдаад, 

	— Троллейбусанд өвчтэй хүүхэд явж байна. Эмнэлэгт яаралтай хүргэхээс болшгүй нь хэмээн манан татуулав.

	— Би өвдөөгүй. Би өө...

	— «Өө» гэсэн чинь юу гэсэн үг вэ? хэмээн яхир авгай хашхирав.

	— Би өө-өө... айж байна!...

	— Энэ хүүхэд эмнэлэгт очихоосоо айжээ гэж сайх авгай бүр дэвэргэн мөрөөс нь чанга базан аваад, 

	— Одоохон түргэн дуудаач! Их муу байна! Ямар их чичирнэ вэ? Хүүе, зогсоогоорой гэв.

	Петька хүү найгаад нүдээ анив.

	Тэр бээр цамцныхаа цаанаас яхир эмгэний гар айхавтар хатууг мэдэрсэн. Тэр эмгэн чухамдаа гартаа торгомсог бээлий биш төмөр бээлий углачихсан юм шиг санагджээ.

	Тома тэр яхир эмгэн Петька хоёрын дундуур шурган орж толгойгоо өргөн хараад

	— Энэ хүүхэд өвдсөн юм биш ээ хэмээн төв дуугаар намуухан өгүүлээд, 

	— Энэ хожимдчих вий гэж айгаад байгаа юм. Бид тун яарч явна. Тийм биз дээ гэв.

	Петька арай ядан толгойгоо дохимор аядав.

	Яхир эмгэн Петькагийн мөрөөс дуртай дургүй тавилаа.

	Гэвч хэрэг тохиолдвол троллейбусыг зогсоож дагжин чичрэгч энэ жаалыг эмнэлэгт хүргэн өгөх бодлоосоо салаагүй ажээ.

	Петька ч яхир эмгэнээс улам холдож чөлөөтэй газар цонх руу дөхөн очив.

	Тома түүнтэй зэрэгцэн суусан.

	Гэтэл Петька троллейбусны цонхоор арваадхан алхмын цаана гэрээ байхыг олж үзэв.

	Ягаан туйпуун байшин цонхоор алгуурхан жирэлзэн өнгөрөв.

	Мөн цэнхэр хашаа, урт сандал, цагаан хормогчтой хашаа цэвэрлэгч, хөрш Катя эмгэн нь цөм л харагдан өнгөрлөө.

	Катя гуай, хашаа цэвэрлэгч хоёр юм ярьж инээлдэн байв.

	Энэ бүхнийг үзсэн Петькаг суудлаасаа огло харайн босоход, 

	— Чи хаачих нь вэ? гэж Тома гайхан асуув.

	— Би хүрээд ирлээ шүү дээ. Гэр минь тэр байна.

	— Чи надтай явахгүй юм уу.

	Петька Тома руу гайхан харав. Гэтэл Томагийн нүд арай ч бага байдаг болоосой гэж бодогдмоор хэтэрхий том үзэгдэв. Гэхдээ нэг их ч гунигтай биш ажээ. Томагийн уруул нь цайж язав татав хийж байв.

	— Би чамтай цуг явна гэж Петька гэмшингүй бувтнахад Томатай ахиад зэрэгцэн суулаа.

	Тэр ягаан байшингийн булан болон өөрийнх нь богино өмд ханцуйгүй цамцыг ээж нь угаагаад тагтны хэц дээр хатаахаар дэлгэснийг харцаараа үдэв.

	Троллейбус нэгэн булангаар эргэж Петькаг улам бүр цааш аваачин өргөн гудамжаар холдон хурдлав.

	Тома цонх руу духаа наан суужээ. Тэр шилийг нь аяархан тогшин «хурдал хурдал» хэмээн тэсгэл алдан шивнэнэ.

	Петька шал шагайн тонгойжээ.

	Ямар нэгэн бүлээн нойтон юм хацрыг нь даган урсав.

	Под!... цагаан саарал өмд дээр нь хар саарал дугуй толбо үүсгэв.

	Гэтэл яагаад ч юм, талхны мухлагийн дэргэд уйлаад зогсож байсан бяцхан жаалыг Петька санав. Петька тэр жаалын гом ам, хацрыг нь даган урсаж байсан нулимсыг нь бодов Петька нударгаа зангидаад «Би орилохгүй, яагаад ч орилохгүй! Би орилбол тэр жаал шиг л муухай харагдана. Үгүй, би хэзээ ч орилж байхгүй!» гэж бодоод Тома руу харав.

	 

	
Долоодугаар бүлэг. ӨНДРӨӨС ӨНДӨР, УРТААС УРТ ХАШАА

	Петька Тома хоёр нэгэн урт хашааг даган гүйв. Петька Томагаас аль болохоор хоцрохгүйг хичээн гүйхдээ барьж авсан чемоданаараа хэд хэдэн удаа өсгийг нь цохичхов.

	— Аав минь чихэрт дуртай! Тун саяхан шиг бүтэн шил чанасан жимс цайн дээрээ идчихэж билээ хэмээн Тома золгүйхэн дуугаар өгүүлээд жирэлзтэл хурдлав.

	— Онгоцны буудал хаа байдгийг мэднэ биз дээ? Бид өөр тийшээ явчхаж байгаа юм биш биз дээ гэж Петька явдал дундаа хашхирав.

	— За даа сайн мэдэхгүй дээ. Буудал энэ хашааны цаана л бий байх. Тэнд чинь нислэгийн талбай нь байдаг юм. Юу ч гэсэн хашааны цаад өнцөгт хүрье, 

	— Ямар урт хашаа вэ... Бид гүйгээд хүрэх юм болов уу?

	— Аа тийм! гэснээ Тома гэнэт зогсоход Петька түүнийг мөргөн гараас нь бариад авав.

	— Үүнийг давчихъя гэв.

	— Бид давж чад...

	— За ямар ч гэсэн!

	Петька хашаа руу харна. Энэ хашаа тийм ч өндөргүй харин барагдашгүй урт юм шиг харагдаж байсан гэтэл одоо түүнийг давчихъя гэхээр ертөнцийн хамгийн өндөр хашаа байх гэмээр үүлэнд тулж сүндэрлэсэн үзэгдэв.

	— Яасан урт хашаа вэ! Бид ч хурдан явж байна шүү. Чи надтай явсан нь юутай сайн хэрэг вэ! Чамгүй бол би яах вэ дээ. Чи ч тус болж байна аа гэж Тома өгүүлэв.

	Тэр үед Петька бас л хашаа руу харав. Гэтэл хашаа нь аран намссан юм шиг санагдсан. Петька шар чемоданаа газарт тавиад дээшээ цовхрон дээд хөндлөвчөөс нь зуураад авав.

	Петька урьд өмнө нь хашаа давах нь бүү хэл ойрхон очиж ч үзсэнгүй билээ.

	«Хашааны цаана чухам юу байгааг мэдэхгүй байж тийшээ очиж яах юм» гэж үргэлж боддог байлаа.

	Петькагийн хөл агаарт хий савласаар нэг хөлөө арай гэж хөндлөвч дээр нь гарган авч хашааны дээр мордоод Томагийн толгойн дээрээс үсний зургар хагалбар шувтан мөрийг нь ажигласан.

	Аль вэ гараа аль гэж Петька хэлснээ хөндлөвч дээр тогтож чадалгүй шуудайтай юм шиг хашааны нөгөө тал руу уначхав. Унахдаа шалбарсан өвдөг ташаагаа арчин суусан Петька

	— Өгөөч, хүүе болохгүй! Чиний юм биш. Хөөе! хэмээн Томагийн гомдонгуй хашхирахыг сонсов.

	Түүний дуу нь гэнэт хүчтэй өвдөхөд л хүн тэгж дуугарах байх гэмээр ажээ. 

	— Хи Хи Хи хэмээн хэн нэг нь зэвүүн инээнэ. Петька хашаа дээр үсрэн гарав.

	Тэр ингэж гарахдаа өөрөө ч яаж гарснаа мэдсэнгүй.

	Тома шар чемоданы нэг талаас чангаан зогсоно. Түүний дэргэд бяцхан цагаан дэлбэгэр малгайтай дэггүй байрын жаал нөгөө булангаас нь чангаан зогсох ажээ. Ингэж зогсохдоо угаалгүй удсан шар шүдээ ярзгануулан хөхөрнө.

	— Наадах чинь миний чемодан хэмээн Петька хашхирав.

	— Чи бас хаанаас гараад ирэв. Чинийх гэж үү? гэж тэр дэггүй жаал хөхрөн:

	— Энэ чемоданд чинь юу байгаа юм бэ? гэхэд

	— Түүний дотор, түүний дотор уу? хэмээн барьц алдсан Петька, 

	— Түүний дотор шилтэй юм... гэтэл дэггүй тэр жаал чемоданыг булаан автал Тома хашааны захад ургасан даливс дунд суучихжээ.

	— Шилэн дотор нь юу байгаа юм бэ?

	— Би... би мэ... мэдэхгүй...

	— Мэдэхгүй юм уу? хэмээн тэр дэггүй жаал хөхрөн:

	— Тэгэхээр би мэдэх хэрэг үү? Чемодан шил цөм чинийх гэтэл шилэн дотор юу байгааг мэдэхгүй гэнэ ээ гэв.

	— Тэнд... тэнд...

	— Чемодан дотор өөр юу байгаа юм бэ?

	— Мэдэхгүй, 

	— «Мэдэхгүй мэдэхгүй шүү» хэмээн дэггүй жаал түүнийг элэглээд:

	— Тэгвэл би мэднэ дээ! Чи энэ чемоданыг хаанаас авсан бэ? Чи мэдээж хулгайлаа биз! гэв

	— Би хулгайлаагүй гэж Петька хашхираад хашаа дээрээс өнхрөн унав.

	— Аль вэ хүүхдүүд ээ! Энэ чемодан дотор юу байгааг үзээч гэж тэр дэггүй жаалыг хашхирахад нь Петька түүний ард бас дөрвөн жаал зогсож байхыг сая олж үзэв. Тэдний дунд сагсгар үстэй нохой хөтөлсөн хонгор үстэй жаал бас зогсоно.

	Хонгор үстэй жаал чемоданыг шүүрэн авав.

	— Энэ түүний чемодан биш л дээ гэж тэр хурдан ам нээгээд

	— Энэ чинь тэр нэг өвөөгийн чемодан. Тэр үүнийг яг өргөөд... тэр эмээ яг хашхираад л... гэтэл «Хөв хөв хөв» гэж нүд чих гэж үзэгдэх юмгүй нохой нь хуцах мөн л тэр нэг өвөө, эмээгийн тухай юм уу эсвэл өөр нэг зүйлийн тухай ярьж байна гэлтэй.

	Хонгор үстэй жаал чемоданыг онгойлгоод:

	— Нэг шилтэй юм гэж тэр хашхираад би одоохон яг... гэтэл, Тома эхэр татан уйлав.

	— Хүүе чи, тэнэг минь бас орилно оо! Хи хи хи гэж дэггүй жаал хөхрөөд Орилоо, орилоо! гэж даажигнав. Петька Томаг харвал өндөр ургасан даливс дотроос нүүрээ дарсан хоёр гар, толгой нь л дөнгөж цухуйж үзэгдэнэ.

	— Орилоо хүүхэд биш ээ! хэмээн Петька хашхираад гараа зангидан дэггүй жаал руу үсрэн очив.

	Тэр жаал нуруугаар өндөр нэг гартаа арван хуруутай юм шиг том нударгатай, өдөр болгон зодолдож явдаг бололтой айдас төрмөөр байсан.

	Гэвч хэн хүн Томаг орилоо гэж доромжлохыг Петька тэвчиж чадахгүй байлаа. Тэр ч атугай хэрвээ Тома насан туршдаа өглөөнөөс орой болтол өдөр болгон орилж уйлдаг байлаа ч гэсэн тэр.

	Петька дэггүй жаалыг хамар руу нь дэлсээд автал, түүнийг хөлөөрөө өшиглөв. Тэгэхээр нь Петька шууд эрүүн доороос нь цохисон. Дэггүй жаал дур гутам шар шүдээ чоно шиг хавиран даливс дунд унав.

	Энэ үед хонгор үстэй жаал зогсолтгүй чалчин шилний бөглөөг суга татан авч уруулдаа хүргэн үзэв.

	Тэр бээр хоёр том балгаснаа гэнэт амаа ангайн хахаж цацав.

	Сарвайсан хуруунаас нь шил мултран унасан.

	Том ногоон таваг шиг даливсаар нэг цагаан шингэн асгарав.

	Нүд чих гэж мэдэгдэх юмгүй нохой нь чанга хуцаад тэр асгарсан эмийг хэд хэд долоосноо гэнэт амаа ангайж ягаан хэлээ унжуулан чимээгүй болов.

	— Хараач, бас нэг хайрцагтай юм гэж богино өмдтэй хамгийн жаахан хүүхэд нь хашхираад шоо дөрвөлжин цагаан хайрцаг дээш нь шидэв.

	Хайрцаг онгойлоо.

	Нарийн тоос хүүхдүүдийг бүрхэн авав.

	— Хи-хи-хи! хэмээн богино өмдтэй жаахан хүү чангаар хөхрөхөд:

	— Хи-хи-хи гэж бусад нь ч хөхрөв.

	— Хүүе яана аа намайг түшээч! Би даливс дунд унах нь!

	— Даливс гэдэг чинь ямар сонин үг вэ! Хи-хи-хи. Хаха-ха!

	Хонгор үстэй жаал төрснөөсөө хойш анх удаагаа л ийм юм үзэж байгаа бололтой гараа сарвайлган зогсоно.

	Дэггүй жаал шарилжин дотроос мөлхөн гарч ирэв. Хамар нь булуу болсон ажээ. Хамар дээр нь дахиад хамар ургасан шиг болжээ.

	— Ха-ха-ха хэмээн жаалууд түүнийг хуруугаараа заан бүр чанга хөхрөлдөв.

	— Хүүе, хүүхдүүд ээ!

	— Хүүе харцгаагаач!

	— Хамар нь ямар мундаг юм бэ? Үгүй тэр хоншоорыг нь! гэцгээхэд дэггүй жаал дэлбэгэр малгайгаараа хамраа дараад орилсон. Хамар нь бяцхан дэлбэгэр малгайд нь яг л тохирохоор том болсон ажээ.

	Гэвч Петька Тома хоёр энэ бүгдийг үзсэнгүй аль хэдийнээ хашааны нөгөө талд гарчихсан онгоцны буудлын зүг хөл мэдэн хурдалж байв. Петька гартаа хоосон шар чемодан барьжээ.

	 

	
Наймдугаар бүлэг. АХИАД Л ӨНДРӨӨС ӨНДӨР УРТААС УРТ ХАШАА

	Анна Петровна, хүүхдийн доктор хоёр урт хашааны дагуу хуучин цагийн уурын тэрэг шиг уухилан гүйцгээнэ.

	— Ёх, Анна Петровна! хэмээн хүүхдийн доктор явдал дундаа үглэн: Бид уучилж болшгүй хоёр алдаа хийжээ. Ёх, ёх! Нэгд, такси хөлсөлдөг байж, хоёрт амьтан сургагчийнхаар ордоггүй байж, ёх! гэтэл, 

	— Ёх, би Томагийн эцгийг тэнд байгаа юм гэж бодлоо л доо, ёх ёх хэнтэй нь ч уулзаж чадахгүй яваагийн буруутан нь би биш шүү!

	— Би ч, ёх, хэнийг ч буруутай гээгүй л дээ хэмээн хүүхдийн доктор явуут хашхирав.

	— Үгүй чиний ярианы өнгөнөөс үзэхэд би буруутан болсныгоо мэдэж л байна л даа, ёх ёх!

	— Би тэгээгүй, бушуухан л онгоцны буудал хүрэх юм сан, ёх! Дуусаж барагддаггүй яасан урт хашаа вэ!

	Энэ хашааг, ёх, дав... ёх.... чих.... ёх... даг... ёх, болоосой гээд Анна Петровна үсрэн хөндлөвчөөс барьж авах гэснээ чадалгүй даливс дотор уначхав.

	Тэр бээр хүндээр амьсгаадан даливс дотор хэвтэх нь хэвгий газар унасан уурын тэрэг шиг ажээ.

	Анна Петровна, таны насан дээр ч би эмч хүн шиг гялалзаж явлаа. Ёх ёх энд чинь ямар нэг нүх ч юм уу хаалга байдаггүй юм уу?

	— Хаалга үгүй байна гэж байхгүй дээ! хэмээн Анна Петровна даливс дотроос шурган гарч ирээд:

	— Хаалгагүй хашаа байдаг гэж амьдралдаа сонссонгүй, хашаа л юм бол хаалга хиймээр юм аа. Харин хаа байгаа бол? гэв.

	— Тэнд нэг хүүхэд явж байна! Түүнээс асууя!

	Үнэхээр тэдний өмнөөс хонгор үстэй жаал ирж явав.

	Нүд чих гэж мэдэгдэхээр юмгүй нохой нь ард нь ягаан хэлээ унжуулан тоос манарсан даливс дундуур гунигтайяа дагана.

	— Өө нөгөө чалчаа хүү! гэж Анна Петровна дур гутсан байртай үрчилзээд, 

	— Бүтэн цаг ч элбэгхэн чалчиж чадна шүү! Хүүе энэ хашааны хаалга нь хаана байна. Түргэхэн хэлээд өгөөч! гэв.

	Гэвч хонгор үстэй жаал түүнийг гунигтайяа хараад юу ч хариулсангүй.

	— Хаалга нь хаана байна аа! Анна Петровна ахиад л хашхирав.

	Гэвч хонгор үст жаал уснаас гаргасан загас шиг хэд хэдэн удаа амаа ангалзуулснаа юу ч хариулж эс чадав.

	— Чи чинь яачихаа вэ? гэж Анна Петровна хашхираад шаргал үст жаалыг хажуу тийш нь замдаа орсон уурын тэрэг шиг урагш ухасхийлээ.

	— Ха-ха-ха

	— Хүүе, эрчүүд ээ! хи-хи-хи!

	— Хүүе, яана аа! Хо-хо-хо!

	Хүүхдийн доктор, Анна Петровна хоёр гайхаш алдрав. Тэд газарт хэвтэж байгаа гурван хүүхдийг олж үзэв, Тэд элгээ тэврэн нулимс асгаруулан тасралтгүй хөхөрцгөөнө. Богинохон өмдтэй хамгийн бага жаал нь ягаан өвдгөө дээш харуулан хэвтэх ажээ. Гэдрэгээ харан хэвтээд эргэж үл чадах цох хорхой шиг харагдана.

	— Үүний хаалга нь хаана байна гэж Анна Петровна гар зангидан тэдний дээрээс тонгойн хашхирав.

	— Хаалга ий? гэж бяцхан хүү гиншээд:

	— Хи-хи-хи гэв.

	— Хаалга ий. Ямар инээдэмтэй үг вэ? хо-хо-хо!

	— Ха-ха-ха! Хачин юм, элэг хөшчих нь!

	— Хи-хи-хи! Хаалга гэнэ ээ! Байя гэсэн ч биеэ барьж чадахгүй нь!

	— Хөөе!, намайг бариад аваач! Ха-ха-ха!

	— Эд чинь бүгдээрээ ухаангүй юм уу? хэмээн уурлаж тачаадсан Анна Петровна хашхираад:

	Би одоохон эднийг цөмийг нь...

	— Бидэнд тэгж явах зав алга хэмээн хүүхдийн доктор ухасхийхдээ хашхираад, 

	— Хурдалъя эс тэгвэл... гээд үгээ ч гүйцэд хэлэлгүй улам бүр хурдлан одов.

	 

	
Есдүгээр бүлэг. ОНГОЦНЫ БУУДАЛ ДЭЭР

	Петька Тома хоёр онгоцны буудлын дөрвөлжин чулуун зам дээгүүр гүйнэ.

	Ийнхүү гүйхийг нь харахад энэ бяцхан зорчигчид онгоцноосоо хоцорчээ гэж ч бодож болохоор байлаа.

	Цардмал зам дээр асар том онгоц хүчирхэг хоёр далавчаа сэрийлгэн сүртэйеэ зогсох бөгөөд хөх комбинезон өмссөн механикч түүнийг сумлана.

	— Аль вэ хурдал, хурдал! гэж Тома хашхираад

	— Аав минь арай нисээгүй ч байгаа юм бил үү! гэв.

	Бөөн цагаан үүлний цаанаас нэгэн онгоц гарч ирэв.

	Тэр бүр жижигхэн харагдаж байлаа. Гэтэл мөнгөлөг өехийгөө гялалзуулан нисэж байснаа юу юугүй доошлов.

	— Энэ аав байна! хэмээн Тома хашхираад, 

	— Би таньж байна. Лав мөн гэв.

	Томагийн хацрыг нь даган урссан нулимсыг нь салхи хатаан арчина.

	Тэр мөнгөлөг цагаан онгоц загас шиг гялалзан улам доошилсоор газарт унах нь уу гэтэл гэнэт хошуугаа олийлгон дээш цойлон хөвөн цагаан үүлсийн цаагуур одов. Үүнийг үзсэн Петька:

	«Тэр өнөөх чихрийг идчихжээ. Хэрвээ жаахан л нэмээд идчихсэн бол сая газар мөргөхгүй юу...» гэж бодов.

	Тэднийг чиглэн нэгэн том онгоц урт замаар хурдлан гүйсээр, улам бүр томрон томорсоор тэр хоёрт дөтлөн ирснээ гэнэт исгэрэн шуугьж агаарт хөөрөн агшин зуур тэнгэрийг нэлд нь бүрхээд авав.

	Петька Томагийн гараас шүүрч аваад доош дугтарч хоёулаа явган суув.

	Ачааны хүнд онгоц агшнаа жижгэрсээр мөнгөлөг өнгөө гялалзуулсаар одов.

	— Та нар энд юугаа хийгээд байгаа юм бэ? гэж хашхирсаар нэгэн залуухан нисэгч тэдний зүг гүйж ирэв.

	Тэр нисэгч цаг үргэлж тийм байдаг юм уу, эсвэл амьдралдаа анх удаа л ингэж цайгаа юу гэмээр цав цагаан царайтай ажээ. Түүний нүд нь хүйтэн ууртай харагдана.

	Тэр нисэгч Томагийн гар, Петькагийн чихнээс татан босгов.

	— Тоглох газраа ч олж дээ! Онгоц та нарыг дийлэх үү, эсвэл та нар онгоцыг дийлэх үү! Та нараас болж бид нар хэрэгт орох уу! гээд ууртай нисэгч бүтэн цаг амьсгаагаа түгжсэн юм шиг урт амьсгаа гаргав.

	Бидэнд танай хамгийн том дарга чинь хэрэгтэй байна гэж Петька тэсгэлгүй орилж хоёр гараараа нисэгчийн араас зуурав.

	— Та нар болсон хойно дандаа л нэг юм сэдэж байх юм даа! гэж нисэгч залуу бүр уурлан Петькагийн гарыг цохиж биеэсээ зайлуулав.

	— Үгүй, бидэнд нээрээ дарга чинь хэрэгтэй байна! хамгийн том нь шүү! Нэг тийм чихэр... Энэ охины аав нь нэг тийм чихэр идчихсэн юм! хэмээн Петька тайлбарлах гээд таг болчхов. Нисэгчийн царайг харвал улам ч их уурлаж байгаа бололтой.

	— Чихэр! Бас чихэр ий! Тэр чинь бас мөхөөлдөс идчихсэн юм биш үү? Эндээс одоохон зайл! гэж тэр зандрав.

	— Аав минь... гэж Тома дуугарав. Тэр, нисэгч руу байн байн духаараа харан зогсож байснаа сая л толгойгоо өргөж өөдөөс нь эгц ширтэн харсан. Петькагийн үгээр ойлгуулах гээд чадаагүй бүгдийг тэр бээр нисэгч залууд нүднийхээ харцаар яаж ийгээд ойлгуулсан.

	Тэр нисэгчийн царай төвхөн болсон.

	Томагийн толгой дээр гараа тавихыг нь Петька хараад түүнийг их л сайн хүн болохыг нь сая мэдэв. Тэр гараараа Томагийн сэгсийсэн үсийг илнэ.

	— За хүүхдүүд ээ, намайг дагаад яв! гэж нисэгч залуу хэлээд нислэгийн талбайн захад орших бөмбөгөр шилэн оройтой намхан байшинг чиглэн алхав.

	Нисэгчийн Тома Петька хоёрыг оруулж ирсэн тэр тасалгааны бүх хана нь шил ажээ. Хаашаа ч харсан бүх юм ив илхэн харагдана.

	Петька урьд өмнө ийм тасалгаа үзэх нь бүү хэл зүүдлээч үгүй билээ.

	Ширээний цаана нислэгийн дүрэмт хувцсаа өмссөн нэгэн хүн сууна.

	Түүний үс нь буурал, хамар нь бүргэдийнх шиг ажээ.

	Энэ бүхнийг харахад аль нэг улаан арьстан омгийнхны зоригт удирдагчтай төстэй үзэгдэнэ.

	Хэрвээ түүний үсэнд нь өд хатгаж, хүзүүнд нь чимэг зүүгээд нүүрийг нь будчихвал бүр ч болох нь тэр. Тэгсэн тэгээгүй аливаа талаараа улаан арьстны омгийнхны удирдагчтай төстэй харагдаж байлаа.

	— Намайг Тома Петрова гэдэг гэж Тома хашхиран түүний зүг харайн очиж

	— Миний аав... гээд бүх зүйлийг ярьж бүх юм тодорхой болов. Ингээд хагас минутын дараа юу болсон гээ! Улаан арьстны омгийн удирдагчтай адилхан буурал нисэгч нэгэн товч дараад чангаруулагчаа ойртуулан, 

	— Би-Мөрөн! Би-Мөрөн! гэхэд царай нь бага зэрэг цайжээ. Магадгүй Петькад тэгж санагдсан ч байж болох юм.

	— 403-Хүлээж ав! 403-Хүлээж ав! Сонсож байна уу! гэтэл

	— Би-403! Би-403! сонсож байна! гэж тайван хэлэх дуу сонсогдов.

	Гэвч Тома эцгийнхээ дууг сонсоод дагжин чичрэв.

	— 403-Асуултад хариул! Чи өнөөдөр чихэр идсэн үү?

	— Юу-ий?!

	— Асуултад хариул! Өнөөдөр чихэр идсэн үү... Ягаан цаастай.

	— Ягаан цаастай юу?

	— Тийм, тийм! Өнөөдөр чамайг хөрш эмгэн чинь тийм чихрээр дайлсан биз дээ?

	— Юу?... аа, тийм сая саналаа. Яг үнэн. Гэвч...

	— 403, чи энэ чихрээ идсэн үү?

	— Үгүй.

	— Ёх!... гээд буурал нисэгч агшин зуур сандалдаа шигдэж нүдээ аньснаа, тэр дороо:

	— Тэр чихрийг идэхийг бүрэн хориглож байна гэв.

	— Тэр чихэр чинь над байхгүй!

	— Байхгүй-ий!

	— Байхгүй.

	— Яасан юм бэ?

	— Би... аа тийм... замдаа найзындаа ороод ширээн дээр нь тавиад орхичихсон.

	— Тэр нөхрийг чинь хэн гэдэг юм бэ?

	— Амьтан сургагч...

	— Аа, Федя өвөө хэмээн Тома аяархан хэлээд гараа элгэндээ тэврэв.

	— Тэр чинь их зоригтой юу? гэж Петькаг шивнэн асуухад, 

	— Хөө, ямар зоригтой гээ! Тэднийд чинь арслангууд хүртэл бий гэж Тома мөн л шивнэн хариулсан.

	— Тэгвэл явъя! гэж Петька хашхирав.

	Энэхүү даргын албан тасалгаа Петькад ер нь их таалагдлаа. Хэрвээ энэ тасалгаанд ирж суу гэвэл дуртайяа зөвшөөрөх байсан биз ээ.

	Гэвч одоо шалавхан явахаас өөр аргагүй.

	Тэгээд Петька Томагийн гараас шүүрэн авч тэр тасалгаанаас хөтлөн гарав. Тома явдал дундаа эргэн хараад:

	— Их баярлалаа! гэж хашхирахад Петька эргэж ч харалгүй гагцхүү «Хурдал» хэмээн хашхирна. Шатан дээр тэднийг нөгөө залуухан нисэгч гүйцэн ирээд, 

	— Хүүхдүүд ээ, хүлээгээрэй! Би та нартай хамт явна. Наашаа ир. Хурандаа бидэнд машинаа өгсөн гэлээ.

	Саарал өнгийн «Волга» хэмээх суудлын тэрэг булан тойрч байх энэ үед нисэх буудлын нөгөө өнцгөөс гайхмаар хоёр хүний бараа харагдав. Энэ бол хижээл нэгэн эр, хар сатин хормогчтой эмгэн хоёр байлаа.

	 

	
Аравдугаар бүлэг. ЦИРКТ

	«Волга» хэмээх суудлын тэрэг тоормосоо чахруулан огцом зогсов. Петька, Тома, нисэгч залуу гурав намхан довжоотой шатаар өгсөн харайлдлаа.

	Элдэв эрээн мяраан зарлал хараад Петькагийн толгой эргэв. Энэхүү зарлал дээр бие бие дээрээ зогссон, эргэж тонгорцоглосон, араатны ам татаж ангайлгасан хүмүүсийн зураг дүүрэн аж.

	Нисэгч залуу, Петька хоёр «Дарга» гэж товойлгон бичсэн хаяг хадсан жижиг цонх руу гүйн хүрэв.

	Энэхүү хаалттай цонхыг том жижиг хоёр нударгаар зэрэг балбасан.

	Петькагийн гар тийм ч чанга бус «түг-түг-түг» гэж цохилоход, нисэгч залуугийн бахим хүнд гар «тар-тар-тар» гэж тусна.

	Цонх нээгдэв. Сүүдэртэй ханан дээр энэ цонх тод шар өнгөтэй юм шиг байв.

	Тэр хоёр цонхоор толгойгоо хийж балмад янзаар хашхиран хэлэв.

	Тэр цонхоор том гэгчийн гайхсан нүдтэй нэгэн эмэгтэйн толгой үзэгдлээ. Магадгүй, цонх нь маш жижигхэн учир тэгж санагдсан ч байж болох юм. Тэр, 

	— Билет дууссан. Хоёрдугаар хэсэг нь аль хэдийн эхэлчихсэн! гэж нүдээ анивчин хэлэв.

	Амьтан сургагч тоглолтод гарсан уу?

	— Яг одоо тоглож байна! гэтэл, 

	— Түргэл, түргэл! хэмээн Томаг хашхирахад түүний дуу хоосон байшин дотор хачин бөгтхөн сонсогдов.

	Шилэн хаалганы дэргэд зогсож байсан билет таслагч бүдүүн авгай тэднийг мэл гайхан харж аанай л саяны цонх шиг ангайн зогсоно.

	Гэтэл Петька түүний дэргэдүүр шуртхийгээд алга болов.

	Чухамдаа дэргэдүүр нь хүүхэд орсон гэхээргүй бөөн салхи л орчихлоо гэмээр дүүлэн гарсан. Гэв чиг түүний араас:

	— Хүүе, жаалаа хаачих нь вэ?... гэх дуу сонсогдов. Тэгээд үүдэнд зогсож байсан бүдүүн авгай түүний араас пид пид хийтэл гүйлээ.

	Петька дугуй хонгилоор гүйж гарав. Тэнд хаа сайгүй толь, хачин гоё зургууд өлгөжээ.

	Нэгэн том толинд Петька нөгөө бүдүүн авгай сарвайсан хуруутай гараа араас нь сунгаж байхыг харав.

	Петька нэгэн хилэн хөшиг руу толгойгоо гудрав. Билет таслагч бүдүүн авгай гүйцэн ирж хилэн хөшигний хамт түүний шилэн хүзүүнээс базаад авчээ.

	Петька түүнээс булт үсрэн хажуу тийшээ тонгорцоглон өвдөг духаараа газар мөргөн өнхрөв.

	— Чимээгүй! Чимээгүй! Битгий үймүүл!

	— Та юу гэнэ ээ?

	— Хамгийн сонирхолтой хэсэг нь гарч байна. Тэгэхээр... гэхэд нь, Петька дээшээ харвал тод гэрэлтсэн дугуй тааз үзэгдлээ. Түүний дээр өндөр харанхуй таазанд олон арван чийдэн, гэрэлтүүлэгч асан гялалзана.

	Доор нь гялалзах шар элсэн дээр гурван хайрцаг байлаа. Хайрцаг бүр дээр жинхэнэ амьд арслан сууна. Хамгийн том хайрцаг дээр хамгийн том арслан нь суугаад том амаа ангайжээ. Гялалзсан ханцуйтай хар костюмтай хүн түүний ангайсан ам руу бядуухан толгойгоо шургуулж байгаа үзэгдэв. Тэр арсланг харахад бүр зориудын юм шиг хачин том, ам нь гэж аварга эд байлаа. Хар костюмтай хүн толгойгоо ам руу нь улам бүр цааш шургуулахад чих, хүзүү нь цухалзахыг хараад: «Энэ чинь Федя өвөө байх нь: Бүх чихрийг идчихжээ. Тэгээд л...» гэх бодол толгойд нь цахилгаан шиг харван оров.

	— Түүнийг бариарай, зогсоогоорой! Тэр одоохон... хэмээн тэсэж ядсан дуугаар орилон амьтан сургагч уруу гар сунган ухасхийв. Гэвч бүдүүн авгай түүнийг хийдүүлэн барьж аваад ахиад л шилэн хүзүүнээс нь зуурав.

	Петька түүний гарт ямар нэг юм хашхиран адуу шиг тийчилнэ. Гэвч урьд нь амьтан сургагчаар ажиллаж байсан бололтой туршлагатай энэ авгай түүнийг гараасаа тийм ч амархан тавьчихсангүй.

	Энэ үед хар костюмтай хүн арслангийн амнаас толгойгоо гаргаж ирэхэд хөгжим чангаар нүргэлэн үзэгчид шагшран хашхиралдаж алга ташицгаав.

	Амьтан сургагч баясгалантайгаар мишээн ёсолж арслангийн аманд ороод бага зэрэг сэгсийсэн үсээ илэв.

	Гэтэл ер бусын дээлтэй нэгэн гоё авгай хаанаас ч юм гараад ирэв. Петькагийн ээжид солонгорон гялалзсан ийм гоё дээл нэг ч байхгүй билээ. Тэр авгайг харахад сүүлгүйгээс биш лусын охин гэгч л ийм байдаг болов уу гэлтэй харагдана.

	Тэр эмэгтэй алгаа нэгэнтээ таштал нэгтэйгээс жижигхэн таван нохой гарч ирэв. Тэд маш жижигхэн биетэй, буржгар үстэй амьтад бөгөөд хойд хоёр хөл дээрээ цомцойн явна. Тэдний хүзүүнд сайхан өнгийц зангиа зүүжээ.

	Гэтэл амьтан сургагч нарийхан ташуураа тас хийтэл хий ороолгоход хоёр арслан хайрцгаас дуулгавартайяа буув.

	Хамгийн том амтай арслан нь амьтан сургагчийг хармагц зэвүүн архирав.

	Тэр арслан амьтан сургагчийн толгойг залгиж чадаагүйдээ ч тэр юм уу, эсвэл том хайрцаг дээрээ сууж байх гэж дурласандаа ч тэгсэн байж болох юм.

	Амьтан сургагч байдаг хүчээрээ ташуураа далайн тасхийлгэн ороолговч тэр арслан шүдээ хавиран улам чанга архирна.

	Гэтэл бүр ч хачин юм болов.

	Таван бяцхан нохой том арслан руу гүйлдэн очлоо. Арслангийн дэргэд тэднийг харахад нэг далайлтаар гурав нь үхэж, хоёр далайлтаар бүгд талийчхаж болмоор хөгийн үзэгдэнэ.

	Гэвч тэр бяцхан нохойнууд мууран дуугаар чанга гангиналдан арслан руу үсэрч эхэлсэн. Тэд арсланг, маажиж хазах нь хазах бөгөөд бүчин зангиатай нэг нь бүр сүүлэнд нь зүүгдчихэв.

	Арслан хайрцгаас харайн бууж гөлгөнд зуулгасан сүүлээ хавчин тааз даган гүйв. Нохойнууд гангинан гаслалдан түүний араас давхихыг нь харахад одоохон түүнийг хэсэг бусаг тастаад хаячих гэж байгаа юм шиг үзэгдэнэ. Тэгээд юу болсон гээ! Үзэгчид элэг маггүй «ха-ха-ха» хөхрөн сандлаасаа холбирно.

	— Үгүй, та нар түүний хамрыг хараач!

	Ийм нохой би ер нь үзээгүй юм байна. Бүр гайхмаар юм! 

	Үгүй, та нар хараач гэм! Ямар зоригтой юм бэ!

	— Амьтан сургах гэдэг чинь л энэ дээ

	— Ха-ха! Бүр элэг хөших нь

	— Хүүе, түүний чихнээс хазчихлаа! Их эд байх нь!

	— Энэ чинь ямар үүлдрийнх юм бэ? Овчарк үүлдрийн нохойноос ч зоригтой юм!

	Хар костюмтай амьтан сургагч ташуураа элсэн дээр унаган царай нь цайчхав. Арслангийн аманд толгойгоо шургуулчхаад байхдаа ч царай нь ингэж цайгаагүй билээ.

	Тэр арга тасарсан байртай гоё авгайг ширтэнэ.

	Гэвч тэр эмэгтэй өөрийн эрхгүй гараа унжуулан амаа ангайгаад нохдоо ширтэх ажээ.

	Гэнэт Петька хэн нэг нь гайхмаар хөхрөхийг сонсов. Тэр хөхрөх дуу энгүүн аз жаргалтай атлаа нэг л итгэл төгс бус сонсогдлоо. Инээж чаддаггүй хүн л тэгж инээх болов уу гэлтэй ажээ.

	Петька эргэн харвал хоёр алхмын цаана зогсож байгаа Томаг олж үзэв.

	Тома нохдыг харан харан хөхөрч байлаа.

	 

	
Арван нэгдүгээр бүлэг. БҮХ ЗҮЙЛ ТОДОРХОЙ БОЛОВ

	Хагас дагийн дараа амьтан сургагчийн бяцхан өрөөнд цөм цугларсан байв. Дутуу хаагдсан хаалганы завсраар амьтдын хар хур хийх, бас ямар нэг чихэнд чимэгтэй дуун сонсогдоно.

	Энд хүмүүс бөгс эргэх зайгүй чихжээ.

	Энэхүү тасалгаанд хүүхдийн доктор, Анна Петровна, залуу нисэгч, Петькагийн ээж, Томагийн аав дунд эргэм насны нисэгч хүртэл цөм иржээ.

	— Тэд Тома, Петька хоёрын толгойг ээлжлэн илэн зогсоцгооно.

	— Нөөц ташуур болон үнэт чулуу зай завсаргүй шигтгэсэн сайхан гар буу хэвтэж байгаа жижигхэн ширээн дээр чихрийн бөөн ягаан цаас хөглөрнө.

	«Чин зориг» гэдэг чихрээс үлдсэн л энэ ажээ.

	— Би одоо болтол ухаан дэн дун байна гэж гоё авгай нүдээ анивчин өгүүлээд:

	— Би ноходтойгоо шинэ үзүүлбэр бэлдсэн юм. Тэдэнд хоёр хоёр чихэр л өгчихсөн чинь хэчнээн сайхан тоглов. Би ер ингэнэ гэж санасангүй... гээд сайх авгай чихрийн ягаан цаасыг нэлээд айсан байртай тонгойн ширтэнэ.

	— Бүх зүйл сайхан боллоо! Энэ үзүүлбэр маань гялалзсан амжилт оллоо шүү хэмээн Федя өвөө гараа үрчин хэлэв.

	Тэнд цугларагсад цөм инээлдэхэд Тома бүхнээс чанга инээв.

	— Яасан энхрийхэн хөгжилтэй охин бэ! гэж Петькагийн ээж Томагийн аавд хэлэхэд хариуд нь, 

	— Танай хүү ч гэсэндээ гайхмаар зоригтой юм! гэлээ.

	Энэ үед Петькагийн ээжийн нүд од шиг гялалзав. Ээж нь гоё ганган палааж өмсөөгүй ч гэсэн гоё авгайгаас илүү үзэсгэлэнтэй харагдана.

	— Аав аа. Петька хэчнээн зоригтой гээ! хэмээн Тома хэлээд, 

	— Намайг яаж тэр хүүхдүүдээс хамгаалсан гээ. Тэр ч атугай зодооч Гришатай хүртэл зодолдсон. Та тавдугаар ангид сурдаг Гришаг танина шүү дээ гэв.

	— Тийм хүүхдүүдэд бүгдэд нь юм амсуулж байвал таарна! гэж Анна Петровна шийдэмгий хэлээд, 

	— Тэгвэл зодолдохоо болино шүү дээ гэтэл, 

	— Боль доо боль! гэж хүүхдийн доктор сэтгэл хөдлөнгүй хэлээд, 

	— Юм амсуулах тухайд бол Анна Петровна тантай санал тохирохгүй нь. Би бүр хоёр дахь жилдээ «Хөвүүдийн хэвийн өсөлтөд шударга зодооны үүрэг» гэдэг ном бичиж байна. Би арвин материал цуглуулсан. Хөвүүд бол заавал ч үгүй зодолдож явах ёстой. Гэхдээ шинжлэх ухааны чанд зарчмын үүднээс үзвэл зодоон нь сайн муу хоёр талтай байдгийг мэдэх биз. Жишээ нь, том хүүхэд багыгаа зодвол... энэ чинь зодооны муу тал нь. Ийм зодоон хүүхдийн мэдрэлийн систем, зан аашинд маш хортой. Энэ тухай номынхоо тавдугаар бүлэгт тодорхой бичсэн. Мөн хоёрдугаар бүлэгтээ зодооны сайн талын таван хэлбэрийг тодорхой тусгасан юм. Үүнд: эхний хэлбэр нь багачуудыг хамгаалах, хоёр дахь нь охидыг хамгаалах, гуравдагч нь ах насны зодоочидтой тэмцэх, дөрөвдөх нь...

	— Тийм дээ. Би ч бас багадаа зодолдох дуртай л байлаа гэж Томагийн аав инээмсэглэн өгүүлээд, Мөн л охид багачуудыг гомдоохыг хүсдэггүй байсан гэтэл, 

	— Энэ чинь л зодооны сайн талын нэг ба хоёр дахь хэлбэр нь гээд хүүхдийн докторын царай гэрэлтэн гийж, 

	— Миний чемоданыг сольчихсон таны хүү чинь ч Анна Петровна... Ингэхэд миний чемодан хаа байна аа гэв.

	— Энэ надад байна гэж Петька хэлсэн. Хүүхдийн доктор чемоданаа авч онгойлгов.

	— Энэ чинь хоосон байх чинь! гэж тэр гайхаад:

	— Доторх нь хаачаа вэ! гэтэл Тома Петька хоёр бие биетэйгээ уралдан болсон явдлыг нэгд нэггүй тоочин ярив.

	— Тэр чалчаа жаал дуугарахаа байчихсан нь тийм хэрэг байжээ! гэж Анна Петровна дуу алдахад, 

	— Тийм, тийм! Би тэр жаалуудын инээд нь хиймэл юм байна гэдгийг хараад л мэдсэн гэж хүүхдийн доктор хэлэв.

	— Энэ чинь аюулгүй юу? Адилхан л хүүхдүүд. Насан туршдаа тийм болчих юм биш биз! гэж Анна Петровна сэтгэл зовон асуувал, 

	— Үгүй, үгүй! гэж хүүхдийн доктор түүнийг тайтгаруулаад, Хурц үе нь тэгээд л өнгөрнө. Гэвч чалчаа хүү чалчихаа больж, тэр жаалууд нь хоёр сарын турш аливаа юм хараад инээгээд байх болно гэв.

	— Танаас ганцхан юм асууя доктор оо? гэж Петькагийн ээж хэлэв.

	Хүүхдийн доктор бага зэрэг түгшсэн янзтай харц шингэсэн том нүдийг нь хараад, 

	— Тэг, тэг гэвэл, 

	— Доктор та ойлгож байгаа байх. Петька хүү минь таны энэ чихрээс нэгийг ч идээгүй. Гэтэл тэр гэнэт дахиад?...

	— Энэ чинь л сайн хэрэг хэмээн хүүхдийн доктор хөгжилтэй хэлээд, 

	— Та сэтгэл зовсны хэрэггүй. Танай Петя хэзээ ч юмнаас айхгүй болсон. Амьдрал өөрөө түүнийг зоригтой болголоо шүү дээ. Энэ чинь л ямар ч эмээс хүчтэй зүйл... Хэрвээ эдгэчхэж болохоор л бол аливаа зүйлд заавал эмнэлгийн тусламж эрэх хэрэггүй... Тома ч гэсэн тэр. Тэр дахиад л инээж сурлаа шүү дээ! гэв.

	Ингээд хүмүүс гоё авгай, амьтан сургагч хоёртой салах ёс хийгээд гадаа гарав. Гадаа бүр харанхуй болжээ. Гудамжны өндөр өндөр багануудад дугуй шар чийдэнгүүд гялалзана. Халуудсан тэднийг сэрүүн салхи таатайяа илбэнэ.

	Гэсэн ч хонгор минь, баярлаад байх явдал алга! гэж Анна Петровна гэнэт ууртайхан хэлээд, 

	— Энэ чихэр чинь ямар их гай тарих байсныг харж байгаа биз дээ... Ер нь болгоомжтой бай... гэхэд, 

	— Тийм, тийм! гэж хүүхдийн доктор бодлогошронгуй хэлээд, 

	— Одоо л болгоомжтой байя. Би өөрөө ч ийм аюултай эм гаргачихсанаа мэдээгүй явлаа. Ер нь ингэнэ гэж санасан ч үгүй. Одоо л ойлголоо. Ялангуяа хүн бүр нь зүрх зоригтой байдаг манайх шиг оронд бол... гэвэл, 

	— Таны хэлдэг зүйтэй хэмээн Томагийн аав хэлээд Петькатай хамт хөгжилтэй хөхиүн инээж яваа охиныхоо дууг чимээгүйхэн сонсон алхана.

	 

	

	Уг номыг “Болор дуран” шалгуураар шүүсэн болно. 

